
MINUTI

Il-Minuti tal-Laqgħa Nru 8, li saret fit-30 ta’ Ġunju 2020, ġew ikkonfermati.


INTRODUZZJONI

IĊ-CHAIRPERSON (Onor. Justyne Caruana): Nilqa’ lil dawk kollha li qegħdin isegwuna u li qegħdin magħna. Infakkar li bħalissa l-laqgħa qed tiġi videostreamed b’mod dirett, però mbagħad fi stadju ulterjuri tiġi trasmessa wkoll fuq l-istazzjon televiżiv tal-Parlament. Infakkar ukoll lil dawk li se jkunu qed jindirizzaw lill-Kumitat li dawn huma proċeduri pubbliċi u allura dak li se jingħad se jiġi mxandar u d-dokumenti kollha li se jitpoġġew fuq il-Mejda ta’ dan il-Kumitat ikunu pubbliċi. Dan ifisser li jekk jiġu mitluba mill-pubbliku jew mill-midja, bħala Kumitat inkunu rridu ngħadduhom. Però jekk ikun hemm xewqa li dak li jkun se jingħad ma jixxandarx, inkunu nistgħu nagħmlu dan fuq talba apposta.

Bħala update nixtieq ninfurmakom li rċevejna ittra mingħand l-Isqof Nominat Mons. Anton Teuma biex jirringrazzjana tal-ittra li bgħatnielu biex nifirħulu għall-ħatra u nhar it-Tnejn li ġej fil-11.00 a.m. għandna laqgħa l-Kurja ta’ Għawdex biex inkunu nistgħu niskambjaw ftit ideat miegħu. 

Ngħid ukoll li wara l-preżentazzjoni li kellna mill-Malta Enterprise, is-Sur Anthony David Gatt weġibna lura dwar il-query li qamet mill-Gozo Tourism Association (GTA) u minn Dr Gavin Gulia għan-nom tal-Malta Tourism Authority (MTA) dwar l-ammont li ngħata lid-diving centres fejn ikkonfermalna li bejn Lulju u Settembru 2020 se jibqa’ jingħata l-ammont sħiħ ta’ €800. 




L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)
IĊ-CHAIRPERSON: Illum bħala mistednin għandna lis-Sur Giovanni N. Zammit, President ta’ Wirt Għawdex li se jingħaqad magħna permezz ta’ video call. Wara, fuq suġġeriment ta’ Dr Gavin Gulia, se jkollna diskussjoni ma’ rappreżentanti ta’ Transport Malta, is-CEO u ċ-Chairman is-Sur Joseph Bugeja u s-COO u Deputy CEO s-Sur Kevin Farrugia. Għandna wkoll magħna lil Dr Gavin Gulia, il-Perit Michelle Piccinino li se tirrappreżenta l-ERA u s-Sur Joe Muscat, CEO tal-GTA.

Nistieden mill-ewwel lis-Sur Giovanni N. Zammit li suppost kellu jipparteċipa fil-laqgħa tal-ġimgħa li għaddiet, imma l-ħin ma ppermettiex. Sur Zammit, għandek ħin għall-preżentazzjoni qasira tiegħek ħalli mbagħad inkunu nistgħu nibdew bid-diskussjoni u wara, naqilbu s-suġġett mal-mistiedna l-oħrajn. Is-Sur Giovanni N. Zammit.

IS-SUR GIOVANNI N. ZAMMIT (President, Wirt Għawdex):  Sinjura President, l-ewwel nett nixtieq nistaqsikom jekk intomx taraw ċar iċ-chart?

IĊ-CHAIRPERSON: Iva, qed narawha ċar.

IS-SUR GIOVANNI N. ZAMMIT: Iċ-chart tat-tieni presentation qegħdin tarawha?

IĊ-CHAIRPERSON: Sur Zammit, aħna għandna kopja taċ-chart, però fuq l-iscreen ma tidhirx. Qed naraw l-Akwadott u l-uffiċċju!

IS-SUR GIOVANNI N. ZAMMIT: Kollox sew, mela nistgħu nibdew. Nippreżenta mill-ewwel din il-powerpoint presentation lill-Kumitat: 

Powerpoint presentation intitolata “Gozo: Our Heritage Our Future”.

Grazzi talli stedintuna biex nagħmlu l-intervent tagħna. Uħud mill-għanijiet tas-soċjetà huma li nħarsu l-patrimonju, l-ambjent u l-kultura. Nagħmlu restawr u riabilitazzjoni tas-siti storiċi u niftħu u nimmaniġjaw uħud minn dawn il-postijiet storiċi għall-pubbliku. L-ewwel żewġ ħidmiet ma ġewx affettwati mill-COVID-19, imma l-aħħar ħidma ġiet affettwata, għax kellna nagħlqu dawn is-siti. Jien qbadt wieħed mis-siti l-aktar kbar li hemm fiċ-Ċittadella li jinkludi s-Silos, il-Gunpowder Magazine u l-Lower Battery u se nagħtikom rendikont ta’ dak li ġara minn mindu ftaħna dan is-sit f’nofs l-2009 sal-lum. Il-figuri li qed taraw bil-blu huma n-numru ta’ viżitaturi u dawk bl-aħmar juru d-donazzjonijiet li nirċievu f’dawn is-siti. Nixtieq insemmi li dawn is-siti huma bla ħlas u niddependu biss mid-donazzjonijiet li jħallu warajhom il-viżitaturi. Fl-2010, we geared ourselves up u bdejna nżidu kemm fin-numru ta’ viżitaturi kif ukoll fid-donazzjonijiet li nirċievu. Fl-2012 sar ir-restawr tal-ħitan tas-swar u s’intendi kellna nagħlqu għal ftit żmien sakemm isir ix-xogħol. Imbagħad fl-2013, erġajna ftaħna għall-pubbliku u d-donazzjonijiet reġgħu bdew telgħin. Tajjeb ngħid li dawn is-siti jinfetħu biss bis-sehem tal-volontiera u għalhekk, il-ħinijiet tal-ftuħ huma ristretti. Fl-2014, ġiet l-għajnuna ta’ ħaddiem minn skema u b’hekk, stajna niftħu għal aktar sigħat. Ovvjament, dan wassal għal aktar viżitaturi. Fil-fatt, qegħdin naraw li minn 8,700 viżitatur tlajna għal 22,000 u d-donazzjonijiet kienu kważi rduppjaw. Fl-2014 beda r-restawr taċ-Ċittadella u għalkemm dan is-sit baqa’ miftuħ, naqsu ftit il-viżitaturi minħabba l-fatt li kien hemm ċerti restrizzjonijiet u anke daqsxejn ta’ konfuzjoni fl-aċċess għaċ-Ċittadella. Però n-numri baqgħu telgħin ’il fuq. 

Fl-2016, infetaħ il-Visitors’ Centre fiċ-Ċittadella u mill-ewwel ħassejna ċertu impatt. Ir-raġuni kienet li gruppi ta’ 30 u 40 ruħ li kienu jżuru s-sit tagħna sabu sit alternattiv ta’ attrazzjoni fil-Visitors’ Centre u bdew imorru hemmhekk. S’intendi bdejna nnaqqsu wkoll fl-ammont ta’ donazzjonijiet. Fl-2018, il-Gvern iddeċieda li jingħaqad ma’ Heritage Malta u introduċa ticket system għal siti storiċi, però sfortuntament Wirt Għawdex ma ġiex inkluż. Dan wassal biex għalkemm l-ammont ta’ viżitaturi baqa’ kważi l-istess, id-donazzjonijiet ħadu daqqa ta’ ħarta. Mill-analiżi li għamilna rriżultalna li n-nies li bdew iħallsu biex jidħlu fil-Visitors’ Centre ma ħassewx li għandhom iħallu donazzjoni fis-sit tagħna. Ħafna minnhom kienu jgħidulna li għandhom il-biljett tad-dħul u allura jistgħu jidħlu fis-sit. Min-naħa tagħna, konna nispjegaw li m’għandhomx bżonn ta’ biljett u jistgħu jidħlu xorta waħda, għax id-dħul hu bla ħlas. Fl-2019 in-numru ta’ viżitaturi tela’ għal 35,000, imma d-donazzjonijiet baqgħu neżlin. Ir-raġuni hija li Wirt Għawdex kien imexxi l-Visitors’ Centre fl-2018 u wara waqafna nieħdu ħsieb dan is-sit. Però n-numru ta’ ħaddiema fil-Visitors’ Centre tela’ minn 6 għal 8 u bħala Wirt Għawdex, għamilna ftehim mal-Ministru ta’ dakinhar l-Onor. Justyne Caruana biex inżommu dawk il-ħaddiema u niftħu s-sit tagħna għal iżjed sigħat. Din is-sena għamilna inizjattiva ġdida, fejn introduċejna audio visual presentation ta’ sitt minuti li ntgħoġbot ħafna, bl-għan li dejjem nipprovaw intejbu l-esperjenza tal-viżitaturi. Kif għedt użajna dawn il-ħaddiema u s’intendi aktar ma testendi l-ħinijiet tal-ftuħ, aktar se jkollok viżitaturi. Fl-2020 ħadna daqqa ta’ ħarta minħabba l-COVID-19, fejn naħseb li konna minn tal-ewwel li għalaqna s-sit tagħna. Tajjeb inħarsu lejn x’inhuma l-sfidi tal-post COVID-19. L-ewwel nett, irridu naraw kif se niftħu dawn is-siti li minħabba n-natura tagħhom, id-dħul huwa wieħed ristrett. Pereżempju, insemmi l-War shelters li huma taħt l-art, confined, b’nuqqas ta’ ventilazzjoni. Għandek imbagħad is-Silos li huma waħda mill-attrazzjonijiet prinċipali, għax huma uniċi. Fil-fatt m’hawnx iżjed silos li tista’ tidħol fihom. Però dawn huma żgħar, fejn qegħdin nitkellmu fuq 16-il cm. Trid tidħol u toħroġ mill-istess toqba u allura hemm ċerti restrizzjonijiet. S’intendi rridu naraw kif se nindirizzaw din l-issue. Din it-tieni issue, li hija confined nature of the size, hija ta’ sfida kbir. Biex tgħaxxaqha, il-volontiera li kellna u l-casual workers li konna nħallsu biex jiftħu dawn is-siti huma kollha ’l fuq minn 60 sena u allura ninsabu inkwetati għalihom. Irridu naraw kif se nimplimentaw il-health guidelines maħruġin mid-Dipartiment tas-Saħħa Pubblika, bħal pereżempju, is-social distancing. Biex nagħmlu dan, fejn qabel is-sit konna niftħuh b’persuna waħda, issa rridu tnejn, persuna mal-bieb ta’ barra biex nikkontrollaw in-numru ta’ nies li jidħlu u persuna oħra li tieħu ħsieb in-nies li jidħlu f’dan it-tunnel ta’ 100 pied. Din hija sfida għalina bħala Wirt Għawdex. 

Kif nistgħu mmorru ’l quddiem? Kif nistgħu ntejbu dawn is-sitwazzjonijiet? Pereżempju, bħala Wirt Għawdex, nixtiequ li dawn iż-żewġ siti jiġu inklużi mal-entrance ticket eżistenti għaċ-Ċittadella. Hemm erba’ siti ta’ Heritage Malta, il-Visitors’ Centre u jkun hemm iż-żewġ siti tagħna. Din hija miżura li tista ssir in the short term. In the long term, bħala Wirt Għawdex konna ddiskutejna mal-Ministru ta’ dakinhar l-Onor. Justyne Caruana, li aċċettat il-proposta tagħna hija li nikkreaw pool ta’ nies imħarrġa biex ikunu jistgħu jiftħu dawn il-postijiet storiċi. Il-Ministeru għal Għawdex se jiftaħ il-Mitħna tax-Xewkija u aħna involuti bħala partners u se ngħinuhom jiftħu dan is-sit. ’Il quddiem se jinfetħu siti oħrajn bħall-Fanal Tal-Ġordan, Calypso Cave u Għar Gerduf. Dan ifisser li se jkun hemm il-bżonn ta’ pool ta’ nies li jkunu mħarrġa biex jgħinu lill-viżitaturi. X’għamilna hawnhekk? Il-Ministeru għal Għawdex tana l-awtorità biex nikkordinaw kors mal-Università ta’ Malta. Dan il-kors se jibda f’Ottubru li ġej u se jkun ibbażat fuq żewġ ġranet filgħaxija mit-3.00 p.m. sas-7.00 p.m. L-għan tal-kors hu li jagħti edukazzjoni lill-persuni li jattendu fuq is-siti li qed jinfetħu fiċ-Ċittadella u siti oħrajn f’Għawdex. Inħossu li aktar ma l-Ministeru qed jaħdem biex jiftaħ dawn is-siti għall-pubbliku, aktar se jkun hemm bżonn ta’ persuni mħarrġa. Bħala Wirt Għadewx, qegħdin nipproponu li jkun hemm one ticket system bejn il-Ministeru għal Għawdex u Wirt Għawdex għal dawn is-siti li semmejt, jiġifieri x-Xewkija Windmill, il-Fanal Ta’ Ġordan, Calypso Cave, Għar Gerduf u oħrajn. 

Insemmi wkoll il-bżonn li jkun hemm interpretation centre li ovvjament, irid ikun hemm xi ħadd li jieħu ħsiebu u jżommu nadif. Dan ifisser li jrid ikun hemm il-cleaners u rotation ta’ nies li jiftħuh, jiġifieri jkollok minimu ta’ bejn tlieta u ħamsa min-nies li jaħdmu f’kull sit. Mas-siti li semmejt, inżidu l-erba’ siti tagħna li huma l-Kappella ta’ Santa Ċeċilia, it-Torri ta’ Mġarr x-Xini, il-War Shelters fiċ-Ċittadella li hu kumpless ta’ 32 kamra u s-Silos. Bħala Wirt Għawdex, lesti li naħdmu mal-Ministeru għal Għawdex biex ikun hemm dan il-grupp ta’ nies ħalli nsolvu l-isfidi li għandna bħalissa fejn qed insibuha diffiċli biex insibu l-volontiera. Il-volontiera llum huma kollha anzjani u s’intendi jiġu jgħinuna, għax ma jkollhomx xogħol ieħor matul il-ġurnata. Però biex tħaddem nies part-time trid il-flus u flus biex inħaddmu lin-nies m’hemmx, bħalma urejtkom fl-ewwel chart. Għalhekk qegħdin ngħidu li jkun hemm sinerġija mal-Ministeru ta’ Għawdex biex dawn is-siti kollha li huma vetrina sabiħa għal Għawdex jitgawdew mill-viżitaturi li jżuru lil Għawdex. Parti mill-biljett tad-dħul tkun tista’ tmur biex inħaddmu lil dawn in-nies. Inkella jkun hemm pool ta’ nies li jaħdmu mal-Gvern u bħala Wirt Għawdex, nimmaniġjaw lil dawn in-nies. Aħna diġà offrejna dan is-servizz, issa jiddependi min-naħa tal-Ministeru. 

Din l-inizjattiva tista’ tkun opportunità ta’ xogħol għall-Għawdxin għax jibqgħu Għawdex u jaħdmu f’Għawdex stess. Fl-istess ħin, inkunu qed inżidu l-attrazzjonijiet għall-viżitaturi u nkunu nistgħu niftħu ħinijiet anke tard fejn anke wara l-5.00 p.m. viżitatur ikun jista’ jsib siti miftuħa. Din is-sinerġija li hemm bejn Wirt Għawdex u l-Ministeru tista’ tikber ħafna aktar. Nirringrazzjak.

IĊ-CHAIRPERSON: Grazzi. Nirringrazzja lis-Sur Zammit mhux biss għall-preżentazzjoni li tana, imma wkoll għall-ħidma fejjieda li dejjem wettaqtu b’risq Għawdex u l-wirt rikk li għandha din il-gżira. Li kieku ma kontux intom bl-interventi tagħkom, kieku ħafna siti f’Għawdex ma nrexxilniex intejbuhom u niftħuhom biex jitgawdew mill-pubbliku inġenerali, speċjalment anke meta qed nitkellmu fl-ambitu tat-turiżmu. 

Biex nibdew ftit d-diskussjoni, naf bħalma jafu l-kollegi tiegħi li Wirt Għawdex għandu diversi ftehim u kuntratti mal-Ministeru għal Għawdex biex ikun hemm kollaborazzjoni u anke assistenza reċiproka. Kif għedt diġà, li kieku ma kienx għal Wirt Għawdex, kieku ħafna proġetti f’Għawdex, inkluż proġetti ta’ restawr, ma sarux. Jien ħdimt ħafna ma’ Wirt Għawdex, bħalma ħadem ukoll il-Ministru Anton Refalo u persważa li qed jaħdem ukoll il-Ministru preżenti. Però ovvjament dejjem jibqa’ xi jsir. 

Sur Zammit, forsi tista’ taġġornana ftit anke fuq siti ġodda. Tkellimna fuq il-proġett tax-Xewkija Windmill, il-Fanal Ta’ Ġordan u l-Calypso Cave li huma proġetti li nafu bihom u hemm ftehim in place dwarhom. Però forsi tista’ taġġornana dwar affarijiet li huma aktar riċenti. 

Semmejt l-assistenza finanzjarja mill-Ministeru għal Għawdex, Ministeri u entitajiet oħrajn. Tajjeb ngħid li hemm ukoll l-għajnuna finanzjarja għall-NGOs. Nifhem li Wirt Għawdex għandu struttura pjuttost b’riżorsi limitati u forsi m’għandkomx il-manpower meħtieġ biex toqogħdu tapplikaw ’l hawn u ’l hemm. Però huwa fatt li tistgħu tirrikorru anke għal dawn l-għajnuniet. Jibqa’ l-fatt li l-isbaħ mod ta’ kif tikkopera huwa bi ftehim bħal dawk eżistenti biex tkunu tistgħu ssostnu l-operat tagħkom li, kif għedt tajjeb inti, huwa bbażat ħafna fuq il-volontarjat.

Apparti minn hekk, inti semmejt ukoll l-isfida li ġabet il-COVID-19. Il-COVID-19 kienet sfida, imma wkoll learning curve għax tgħallimna ħafna minnha. Kif nafu, f’ħafna setturi ġiet utilizzata d-digitization li kienet metodu ta’ kif iżomm il-pubbliku in sync mal-operat ta’ entità partikolari. Forsi tista’ tgħidilna jekk bħala Wirt Għawdex, irkibtux fuq din il-pjattaforma diġitali biex l-operat tagħkom ikun jista’ jitgawda mill-pubbliku inġenerali waqt il-COVID-19. Tajjeb tispjegalna wkoll x’inhi t-triq ’il quddiem. Tkellimna fuq is-single tickets u forsi tista’ taġġornana dwar fiex waslu dawn id-diskussjonijiet u l-aħħar informazzjoni li għandkom li tistgħu taqsmu magħna bħala Kumitat. Se ngħaddi l-kelma lill-membri ħalli huma wkoll ikunu jistgħu jagħmlu l-intervent tagħhom. L-Onor. Chris Said.

ONOR. CHRIS SAID: L-ewwel nett, grazzi lilek, Sur Zammit, u lill-membri kollha ta’ Wirt Għawdex għax-xogħol li tagħmlu fuq bażi volontarja. Matul is-snin kontu strumentali biex saru diversi proġetti, fejn irrestawrajtu u għamiltu konservazzjoni fuq numru ta’ siti. Naf li l-aktar proġett li huwa għal qalbkom u li fil-fatt, inti dħalt fid-dettall dwaru, huwa dak tas-Silos u l-Polverista taċ-Ċittadella. Int tkellimt ukoll dwar il-bżonn li tingħataw l-appoġġ kollu meħtieġ biex tkunu tistgħu tifirxu u twessgħu l-ħidma tagħkom fuq siti oħra. Sfortuntament, kultant nintilfu biss fuq is-siti l-aktar importanti, bħaċ-Ċittadella u l-Ġgantija li jibqgħu l-aqwa u l-ikbar attrazzjoni, però rridu nwessgħu kemm jista’ jkun dak li għandna x’noffru bħala Għawdex, anke mil-lat ta’ wirt storiku. Naħseb li Għawdex huwa forsi l-aktar żona żgħira fid-dinja b’daqstant wirt storiku. 

Nixtieq nistaqsi fuq tliet siti importanti. Inti għamilt referenza għal Għar Gerduf u nixtieq nistaqsik fejn wasal ix-xogħol fuq dan is-sit. Nafu li l-art fejn hemm dan is-sit kienet tal-privat u llum hija tal-Gvern, għax saret l-esproprjazzjoni. Però, almenu minn dak li nara b’għajnejja meta ngħaddi minn hemm, jidher li għadu ma sar xejn fuq is-sit. 

Nixtieq inkun naf ukoll x’inhi l-pożizzjoni ta’ Wirt Għawdex fuq l-Għar tal-Mixta li jiġi fuq ir-riħ tar-Ramla u li għandu valur ta’ sbuħija naturali minħabba l-post fejn qiegħed, kif ukoll valur storiku. Forsi tista’ tgħidilna jekk Wirt Għawdex qattx daħlet fl-issue tal-Għar tal-Mixta biex naraw min kien jgħix fih u f’liema epoki, fost l-oħrajn. 

L-aħħar sit li nixtieq li nisma’ l-pożizzjoni tagħkom dwaru huwa l-Batterija tal-Qbajjar. Sfortuntament, matul dawn il-ġranet rajna anke fil-midja li dan is-sit jinsab fi stat ħażin ħafna u hemm anke partijiet li huma fil-periklu li jiġġarrfu. Bla dubju, din hija waħda mill-aktar batteriji ta’ żmien il-Kavallieri li hija aċċessibbli, għax hemm postijiet oħra però l-aċċessibilità għalihom hija ftit diffiċli. Però mis-siti kollha li għandna f’Għawdex, dan jinsab fl-agħar stat possibbli. Għandna torrijiet li jinsabu fl-imwarrab u diffiċli tasal għalihom, imma li ġew irrestawrati u jinfetħu anke minn Wirt Għawdex jew NGOs oħra. Forsi tista’ tgħidilna x’inhi l-pożizzjoni tagħkom bħala Wirt Għawdex dwar dan is-sit, jekk qattx tkellimtu dwaru u jekk qattx ħadtu passi biex din is-sitwazzjoni tiġi rimedjata? Nirringrazzjak.

IĊ-CHAIRPERSON: Is-Sur Giovanni N. Zammit.

IS-SUR GIOVANNI N. ZAMMIT: L-ewwel nett, jien għandi l-unur ngħid li ħdimt ma’ erba’ Ministri għal Għawdex, l-Onor. Giovanna Debono, l-Onor. Anton Refalo, l-Onor. Jusytne Caruana u l-Onor. Clint Camilleri. Kull meta jinħatar Ministru ġdid għal Għawdex, bħala Wirt Għawdex aħna jkollna inventarju ta’ dawk il-postijiet li għandhom bżonn attenzjoni immedjata u ngħadduhulu. Fil-fatt ix-xogħol fuq il-Fanal tal-Ġordan, Calypso Cave u Għar Gerduf huma riżultati li ħarġu minn din il-lista. Forsi tgħidli: Għalxiex din il-batterija mhijiex inkluża? Fir-rigward tal-batterija hemm proċess fil-Qorti u bħala Wirt Għawdex ma naffordjawx li nidħlu fil-Qorti biex niġġieldu għaliha. Għalhekk ridna li tgħaddi s-sentenza tal-Qorti u tingħata lil Wirt Għawdex. Ħaġa oħra li nagħmlu hija li naħdmu mal-Ministeru għal Għawdex ...

ONOR. CHRIS SAID: Ippermettili ftit, Sur Zammit. Jiġifieri intom tlabtu biex il-batterija tgħaddi għandkom wara li jispiċċa l-proċess legali. 

IS-SUR GIOVANNI N. ZAMMIT: Mhux talli tlabna, talli fl-2013 konna ġejna mwegħdin mill-Ministru ta’ dakinhar Mario de Marco li kien ċempel lili u lis-CEO ta’ Wirt Għawdex u qalilna li kif jerġgħu jitilgħu fil-gvern, dik il-batterija tkun f’idejna. Aħna nifhmu s-sitwazzjoni li kien hemm u rtirajna daqsxejn fuq dan is-sit. Semmejt dan fil-konverżazzjoni li kellna dakinhar, fejn kienu qaluli: Ħallu f’idejna u naħdmu aħna. Apparti minn hekk, kien hemm l-esproprjazzjoni tal-kappella ta’ Santa Ċeċilja li bdiet matul is-sentejn meta l-Onor. Anton Refalo kien Segretarju Parlamentari u tkompliet mill-Ministru ta’ dakinhar Giovanna Debono. Din il-kappella għaddiet f’idejna, irrestawrajnieha u llum qed tiġi wżata. Fil-każ ta’ Għar Gerduf, dan is-sit ġie esproprjat mill-Onor. Justyne Caruana bħala Ministru għal Għawdex li fehmet is-sitwazzjoni u ħaditha f’idejha. Fir-rigward ta’ din il-batterija, għalkemm semmejnieha fil-lista, ma kenitx fuq quddiem, minħabba s-sitwazzjoni li kienet għaddejja fil-Qorti. 

ONOR. CHRIS SAID: Però issa jirriżulta li l-każ ilu magħluq mill-2014. Intom ġejtu informati mill-Gvern li l-każ huwa magħluq?

IS-SUR GIOVANNI N. ZAMMIT: Le, ma ġejniex infurmati.

ONOR. CHRIS SAID: Aħna għandna informazzjoni li din se toħroġ b’tender pubblika biex terġa’ tingħata lill-privat. Bħala Wirt Għawdex, taqblu li din il-batterija tmur għand il-privat?

IS-SUR GIOVANNI N. ZAMMIT: Le, bħala Wirt Għawdex inħossu li s-siti storiċi f’Għawdex għandhom ikunu taħt il-Ministeru għal Għawdex biex imbagħad minn hemm jagħżlu min għandu jirrestawrahom u jiftaħhom għall-pubbliku. Għedna dan ma’ kull Ministru li kien hemm għal Għawdex. S’intendi, fir-rigward ta’ ċerti siti hekk ġara, imma kien hemm siti fejn ġara mod ieħor. 

Jien nixtieq ngħid ħaġa waħda. Bħala Wirt Għawdex, ma rridux naraw li l-batteriji tal-Qbajjar jiġrilha l-istess storja li ġralu t-Torri tax-Xlendi. Fir-rigward tat-Torri tax-Xlendi, wara snin ta’ lobbying mat-tenant ta’ dakinhar Dr Caruana u l-Ministru għal Għawdex ...

IĊ-CHAIRPERSON: Hawn mhux qed jirreferi għalija.

IS-SUR GIOVANNI ZAMMIT: Le, qed nirreferi għal Dr Michael Caruana, fejn ħdimna biex dan it-torri jiġi f’idejn Wirt Għawdex. Fil-fatt, konna għadna kif spiċċajna x-xogħol fuq it-torri ta’ Mġarr ix-Xini u wara dak ix-xogħol kollu, għal xi raġuni, żewġ membri tal-Parlament ta’ din l-amministrazzjoni għaddew dan it-torri lill-Kunsill Lokali tal-Munxar u lil Din l-Art Ħelwa – skużani li qed insemmi l-għaqda l-oħra – imma damu disa’ snin u ma ftehmux biex jitranġa. Wara, dawn iż-żewġ entitajiet infirdu u l-Kunsill Lokali tal-Munxar kien ġie għand Wirt Għawdex u talabna ngħinuhom jirranġawh. Jien, dakinhar bħala Segretarju, mill-ewwel ħadt l-opportunità li mmur għand il-Ministru ta’ dakinhar l-Onor. Anton Refalo u għedtlu kif nistgħu nneħħu l-multa ta’ eluf ta’ ewro minn fuq dan it-torri, biex inkunu nistgħu nirranġawh. Bi pjaċir tal-Ministru u bis-saħħa tas-sindku ta’ dakinhar Mrs Said, morna quddiem il-Planning Authority u kkonvinċejniehom, f’nofs siegħa jekk mhux f’inqas, li biex insalvaw dan it-torri u nirranġawh, kien jeħtieġ li nneħħu l-multa li kien hemm. Din il-multa tneħħiet u llum nista’ ngħid li diġà beda x-xogħol fuq dan it-torri. Hawn se nagħmel promozzjoni għal Wirt Għawdex. Din hija għaqda Għawdxija li għandha tingħata ċ-ċans li tieħu ħsieb dawn is-siti storiċi.

IĊ-CHAIRPERSON: Sur Zammit, se ninterrompik ftit. L-iskop ta’ dan il-Kumitat huwa li apparti li nistednukom biex tiddiskutu magħna, tkunu tistgħu tagħmlu wkoll talbiet formali li bħala Kumitat inkunu nistgħu nwasslu lill-awtoritajiet. Jiġifieri għalkemm qed issir talba fl-ambitu ta’ diskussjoni, ikun għaqli li biex inkunu aktar conducive u produttivi jkun hemm talba jew talbiet formali. Pereżempju, inti għamilt diversi talbiet; tista’ tiktbilna biex bħala Kumitat inkunu nistgħu nwasslu dawn it-talbiet lill-entitajiet konċernati. B’hekk, bħala Kumitat, inkunu nistgħu naġixxu ta’ vejikolu biex, kemm jista’ jkun, inqarrbukom lejn l-awtoritajiet konċernati biex il-messaġġ jasal u fejn hu possibbli, tittieħed azzjoni. Qed nagħmillek din l-istedina, għaliex apparti l-intervent tiegħek li se jkun fir-rapport ta’ din il-laqgħa li diġà qiegħed jiġi kkumpilat, inti tista’ wkoll tibagħtilna talba b’mod speċifiku li bħala Kumitat inkunu nistgħu nindirizzaw. Għamilna dan ma’ entitajiet oħra u, bil-qalb kollha, nistgħu nagħmluha fil-każ ta’ Wirt Għawdex, anke bħala apprezzament tal-ħidma tagħkom li dejjem wettaqtu matul is-snin. 

IS-SUR GIOVANNI N. ZAMMIT: I will.

IĊ-CHAIRPERSON: Nirringrazzjak u nerġa’ ntennilek l-istedina ħalli kemm jista’ jkun malajr tibagħtilna dawn it-talbiet b’mod formali. Grazzi mill-ġdid lilek, Sur Zammit u lit-tim kollu tiegħek tal-ħidma tagħkom. 

Ngħaddu issa għall-item li jmiss. Nibdew l-ewwel bl-introduzzjoni tas-suġġett minn Dr Gavin Gulia, ħalli mbagħad ngħaddu ukoll għal aktar interventi, inkluż mill-Perit Michelle Piccinino mill-ERA. Dr Gulia, biex nirrikapitolaw ftit, fil-laqgħa li għaddiet konna qed niddiskutu t-turiżmu u fuq suġġeriment tiegħek stess, qbilna li llum inġibu diversi entitajiet flimkien biex nindirizzaw xi intoppi li niltaqgħu magħhom ta’ spiss, speċjalment fl-istaġun turistiku ħalli jiġu indirizzati bl-aktar mod immedjat u spedit. Nistiednek biex tagħmel introduzzjoni qasira.

DR GAVIN GULIA (Chairman, Malta Tourism Assocciation): Sur President, tridni nitkellem dwar l-isfidi li għandna?

IĊ-CHAIRPERSON: Fil-laqgħa li għaddiet qajjimna dan il-punt u llum ħassejna li kellna nġibu numru ta’ stakeholders flimkien biex dawn kif ngħidu aħna bl-Għawdxi, imorru fuq ras il-għajn.

DR GAVIN GULIA: Jien niftakar li kont għamilt suġġeriment speċifiku fir-rigward ta’ Kemmuna. Aħna qegħdin naħdmu mal-istakeholders kollha f’kumitat sabiex nindirizzaw l-issues li jinqalgħu fuq din il-gżira mhux b’mod disjointed, imma b’mod kollettiv. Għalkemm Kemmuna hija l-iżgħar gżira mill-arċipelago Malti, din hija governata minn diversi entitajiet u forsi l-inqas entità li għandha say hija proprju l-MTA, għalkemm għandha x’taqsam mal-operaturi. (Interruzzjonijiet) Aħna nieħdu l-kedda.

IĊ-CHAIRPERSON: Jien ġieli ġejt mistiedna għal dan il-Kumitat u m’għandix l-impressjoni li l-MTA hija entità daqshekk vulnerabbli.

DR GAVIN GULIA: Le, lanqas xejn. Mhux qiegħed ngħid hekk. Bħala MTA, nieħdu ħsieb il-parti ta’ Blue Lagoon, fejn hemm l-operaturi tal-kiosks u s-sun beds li hija biċċa uġigħ ta’ ras għall-Awtorità. Però mbagħad, kif nafu, Kemmuna kollha hija riżerva ta’ Natura 2000 taħt it-tmexxija pereċċellenza tal-ERA; insellem lill-Perit Michelle Piccinino bħala s-CEO ta’ din l-Awtorità. Hemm imbagħad Transport Malta li jieħdu ħsieb il-parti tal-baħar. Il-Kumitat huwa kompost minn dawk l-entitajiet. This was my Cabinet memo three, four years ago u mbagħad jien kont intgħażilt biex inkun iċ-Chairman ta’ dan il-Kumitat.

IĊ-CHAIRPERSON: Fuq dan il-Kumitat hemm rappreżentant tal-Ministeru għal Għawdex, u rrid ngħid li ħafna mill-burden huwa fuq il-Ministeru għal Għawdex, imma l-inqas li jkollu say.

DR GAVIN GULIA: Il-Ministeru għal Għawdex huwa parti importanti minn dan il-Kumitat. Pereżempju, it-tindif mhuwiex regolat minn Malta, imma mill-gżira Għawdxija. Kif spjegajt, Transport Malta tieħu ħsieb il-baħar u l-ERA hija responsbbali minn Kemmuna kollha bħala sit ta’ Natura 2000. Fejn hu possibbli, meta jinqalgħu problemi, sfidi jew issues, dan il-Kumitat jindirizzahom bid-day to day work. Dan il-Kumitat ilu jopera għal erba’ snin u ħafna mill-membri baqgħu prattikament l-istess, tant li sirna nafu lil xulxin on first name basis. Din tgħin ukoll il-komunikazzjoni ta’ bejnietna sabiex inkunu aktar effiċjenti. Mela jekk tinqala’ xi problema li għandha x’taqsam mal-baħar, nikkomunikaw mill-ewwel ma’ Transport Malta sabiex tittieħed azzjoni, kif ġara f’diversi ċirkostanzi. Naturalment, fejn ikun hemm kwestjonijiet li għandhom x’jaqsmu mal-ambjent u affarijiet relatati, bilfors ikollna nikkonsultaw mal-ERA li hija l-entità li tiggverna l-liġi ta’ Natura 2000. Fejn jinqalgħu problemi ta’ tindif, nitkellmu mal-Ministeru għal Għawdex. B’dan il-mod, qed navvanzaw kemm jista’ jkun l-interessi tal-gżira ta’ Kemmuna. 

Hawnhekk hawn preżenti ċ-Chairman u d-Deputy CEO ta’ Transport Malta u l-Perit Michelle Piccinino bħala CEO tal-ERA, li niltaqgħu magħhom fuq dan il-Kumitat. Ikun hemm ukoll is-Sur Darrin Stevens li jagħti kontribut ukoll lil dan il-Kumitat. Mill-Ministeru għal Għawdex hemm is-Sa Amity Gauci, però jidħlu ukoll rappreżentanti oħrajn. Pereżempju, is-Sur Kevin Fsadni huwa l-perit tal-product tal-MTA u s-Sinjura Christine Vella li tgħinna min-naħa tal-uffiċċju tal-MTA ta’ Għawdex. Is-Sur Darrin Stevens jakkumpanja lis-Sinjura Piccinino min-naħa tal-ERA u flimkien maċ-Chairman u Deputy CEO ta’ Transport Malta nieħdu d-deċiżjonijiet u nipprovaw nattwawhom kemm jista’ jkun possibbli. Li nipprovaw nagħmlu hu li ma naqbdux u nieħdu azzjoni indipendentement, imma jkun hemm a shared responsibility. Pereżempju, jekk trid tagħmel xi ħaġa l-ERA, ma taqbadx u taġixxi għal rasha, imma niddiskutu flimkien u nieħdu deċiżjoni. Bl-istess mod, fil-kompetenzi tal-MTA, ma neħdux deċiżjonijiet waħedna, imma nikkonsultaw mal-Ministeru għal Għawdex u r-rappreżentanti ta’ Transport Malta, biex imbagħad bħala Kumitat, nieħdu deċiżjoni u naġixxu b’mod espedit. Jekk ma nagħmlux dan, jintilef l-iskop ta’ dan il-Kumitat.

IĊ-CHAIRPERSON: Dak huwa importanti ħafna, però ovvjament għalkemm Kemmuna hija parti mit-territorju ta’ Għawdex u tajjeb li nenfasizzaw dan il-punt, irridu nitkellmu fuq Għawdex b’mod inġenerali. Naħseb li mhux lok li niffokaw fuq Kemmuna biss għal skopijiet ta’ diskussjoni, speċjalment meta għandna l-benefiċċju li għandna lilkom preżenti biex nitkellmu fuq ċerti sfidi. Pereżempju, fl-aħħar laqgħa konna tkellimna fuq kwestjonijiet ta’ konġestjoni ta’ trasport li jkollna u li hemm il-ħtieġa ta’ aktar infurzar u koordinazzjoni bejn l-entitajiet kompetenti. Qed ngħid dan, għaliex xi kultant, ikollok entità li tagħti permess għal xi ħaġa u mbagħad jinqalgħu intoppi relatati ma’ kamp u entità oħra fejn ma jkunx hemm qbil. Importanti li noħorġu dan il-messaġġ.

DR GAVIN GULIA: Meta qed nitkellmu fuq Għawdex u Malta, naturalment naġixxu b’mod independenti u separat. Fir-rigward ta’ Kemmuna, naġixxu bħala Kumitat.

IĊ-CHAIRPERSON: Huwa tajjeb li nirrimarkaw li għandna Kumitat li jopera f’dan l-ambitu ta’ Kemmuna u li jista’ jiġi emulat anke f’ċirkostanzi relatati ma’ Għawdex b’mod ġenerali. L-iskop ta’ din il-laqgħa huwa appuntu biex inqajmu diversi diffikultajiet li jeżistu mal-entitajiet li qegħdin preżenti, biex jieħdu nota u jaġixxu fir-rigward. 

Nistieden lill-Perit Michelle Piccinino biex tagħmel il-preżentazzjoni tagħha.

IL-PERIT MICHELLE PICCININO (Chief Executive Officer, Awtorità għall-Ambjent u r-Riżorsi): Sinjura President, nirringrazzjak tal-istedina u ta’ din l-opportunità. Ma kellix idea li jeżisti dan it-tip ta’ Kumitat. Għalija din hija okkażjoni importanti ħafna u d-diskussjoni li qed issir hija interessanti. Jien għandi preżentazzjoni qasira ħafna fuq strateġija li qed naħdmu fuqha. I will take you through it. Però, jekk tippermettuli, biex norbot ma’ dak li għadu kif qal Dr Gavin Gulia, naħseb li bil-metodu ta’ kif qed jaħdem il-kumitat riċentament, inkluż kif qed noperaw permezz ta’ sottokumitati fejn jidħlu ċerti xogħlijiet li huma kompetenza ta’ numru żgħir ta’ entitajiet li jifformaw il-kumitat il-kbir, qed inkunu aktar żbrigattivi fejn jidħlu ċerti deċiżjonijiet u anke xogħlijiet. 

Nixtieq ngħid li bħala ERA, naħdmu ma’ ħafna entitajiet Għawdxin. Bħalma diġaa ntqal, hemm il-Kumitat ta’ Kemmuna u bħala Awtorità, qegħdin rappreżentati wkoll fuq il-Kumitat tad-Dwejra. Fil-fatt, il-ġimgħa li għaddiet kelli laqgħa mal-Kunsill Lokali ta’ San Lawrenz, fejn qed naraw kif nistgħu nkattru l-ħidma tagħna. Hemmhekk ukoll għandna memorandum of understanding bejnietna fuq acquisitions u anke xogħlijiet. Dak l-arranġament qed jiġi rivedut sabiex nagħmluh aktar adattat għal dak li nixtiequ naraw fil-futur qrib. 

Hawn nixtieq norbot ukoll mal-preżentazzjoni li saret mis-Sur Zammit fil-bidu dwar Għawdex wara l-COVID-19. Naħseb li rridu nieħdu tagħlima mill-esperjenza li ġiet fuqna b’mod naturali mill-pandemija tal-COVID-19, fejn għalmitna nħarsu wkoll lejn possibilitajiet differenti kif nużaw pereżempju, it-teknoloġija. Fejn jidħol Għawdex, naħseb li għandna bżonn inħarsu lejn normalità ftit aktar ġdida, li tħares lejn dan il-valur li għandu Għawdex. Hawn se nilbes il-kappell tal-Awtorità li qiegħda mmexxi jien mill-aspett ambjentali. Meta nitkellmu fuq l-ambjent, naħseb li Għawdex huwa ġawhra. Għalhekk għandna bżonn pjan ta’ azzjoni għal din il-gżira biex naraw kif se nkunu aktar sostenibbli fit-tmexxija tagħha. Ma nistgħux nifirdu l-ambjent mill-kumplament tal-iżvilupp u mill-kumplament tal-ekonomija. Għawdex huwa gżira żgħira. 

Sinjura President, inti għamilt referenza għal Għawdex u Kemmuna. It-tnejn li huma għandhom iċ-ċirkostanzi partikolari tagħhom u l-ħtieġa li nħarsu lejn l-aspetti kollha b’mod ħolistiku, ġenerali u sostenibbli. Fil-fatt, il-Gvern qed iħares lejn proġetti pilota li jistigaw użu ta’ trasport li huwa aktar nadif. Ġie propost li jekk ikun hemm proġett pilota, dan għandu jkun f’Għawdex. Dawn l-inizjattivi kollha għandhom potenzjal kbir u naħseb li jpoġġu lil Għawdex f’pożizzjoni ta’ aktar importanza fil-qafas kollu ta’ pajjiżna.

Se nikkondividi magħkom fuq xiex qed naħdmu aħna bħala Awtorità. L-ERA qed taħdem fuq strateġija ambjentali intitolata: “National Strategy for the Environment 2050: Wellbeing first: A vision for Malta’s Environment, Focus on N2K sites in Gozo & Comino”. Din l-istrateġija għandna l-approvazzjoni tal-Kabinett u l-viżjoni tagħna hi li tiġi ppubblikata sal-aħħar ta’ din is-sena. Fil-fatt, fil-futur qarib din l-istrateġija se tkun qed tiġi mnedija għall-konsultazzjoni pubblika. Hawn inħeġġeġ lill-għaqdiet Għawdxin biex min-naħa tagħhom jaraw li din l-istrateġija ambjentali tieħu konjizzjoni tal-partikolaritajiet ta’ Għawdex. Fil-fehma tiegħi, dan huwa punt importanti ħafna f’dan il-kontest, għax il-pjan għandu jkun ibbażat mhux biss fuq l-ekonomija, imma fuq il-partikolaritajiet kollha li hemm bżonn inħarsu lejhom f’dan is-settur. Meta nitkellmu fuq Għawdex b’mod intrinsiku nkunu qed nitkellmu mill-aspett ta’ turiżmu fejn tidħol il-ħtieġa li jkollok kwalità tajba ta’ servizzi u ta’ ambjent tajjeb mhux biss għat-turist imma anke għal min jgħix f’Għawdex. Hawn se nerġa’ norbot anke mal-idea tal-post-COVID-19. Jien nista’ ngħid li aħna, bħala entità, fi żmien il-pandemija bqajna għaddejjin bix-xogħol bil-ħaddiema, inkluż l-Għawdxin li jaħdmu magħna, jaħdmu bit-telework kull fejn kien possibbli. U rrid ngħid li kemm il-kwalità kif ukoll l-ammont ta’ xogħol ma naqsux. Anzi rajna żieda fil-produzzjoni ta’ ċertu xogħol li għaddejna matul l-aħħar ġimgħat.

IĊ-CHAIRPERSON: Perit, ippermettili. Jekk qed nifhem sew, inti taqbel magħna u ma’ entitajiet oħrajn li l-esperjenza tal-COVID-19 fejn jidħol teleworking minn Għawdex għall-ħaddiema Għawdxin kienet xi ħaġa tajba u ta’ min jibni fuqha?

IL-PERIT MICHELLE PICCININO: Hekk hu. Din hija xi ħaġa tajba u ta’ min jibni fuqha.

IĊ-CHAIRPERSON: Ovvjament, se nikkwotawk fir-rapport.

IL-PERIT MICHELLE PICCININO: Mela le. Ikun hemm ċirkostanzi fejn ċertu xogħol ma jistax isir bit-telework, però ħafna entitajiet adattaw b’mod tajjeb. Nista’ ngħid li bħala xogħlijiet li jagħmlu l-ħaddiema tagħna, ħdimna b’mod tajjeb. Ovvjament l-ERA għandha uffiċini f’Għawdex ukoll, imma ma nistax ingorr li kien hemm xi diskontinwità tax-xogħol li twettaq l-Awtorità. Għalhekk dan iġiegħlek tħares b’mod differenti lejn il-post tax-xogħol, lejn kif għandek taħdem, u lejn dawk li aħna nsejħulhom Key Performance Indicators (KPI), jiġfieri l-affarijiet li tħares lejhom biex ix-xogħol li tagħmel l-entità ma jbattix. 

Fir-rigward ta’ din l-istrateġija għandna xenarju fejn qed inħarsu li jkun hemm wellbeing first; il-benesseri li jħares lejn l-aspett globali, jiġifieri mhux biss lejn l-aspett ekonomiku, imma anke lejn l-aspett soċjali. Meta tħares lejn Għawdex u lejn dak kollu li hu tipiku ta’ din il-gżira Għawdxija, irid ikollok viżjoni li għandha tkun ta’ benefiċċju kbir għal Għawdex. Din il-viżjoni mhijiex short term, għax biex tadatta għal ċertu tibdil u biex ikollok il-benefiċċji li qed nitkellmu fuqhom, anke meta torbot mas-sostenibilità, ma tridx tħares lejn dimensjoni żgħira, imma trid tħares lejn futur li huwa pjuttost itwal. Fejn il-pjanijiet li nagħmlu f’dan il-pajjiż normalment ikunu għal sena, sentejn, l-aktar ħames snin, hawnhekk qed nitkellmu fuq viżjoni li twassalna sal-2050. Xi jfisser dan? Li se jibqa’ kollox fl-arja? Le, dik m’hijiex l-intenzjoni tagħna. Aħna rridu li fil-qafas ta’ strateġija li hija pjuttost twila, ikun hemm pjan ta’ azzjonijiet li huma pjuttost iżgħar. Hemm ħafna affarijiet li jaffettwaw il-wellbeing. Pereżempju, jekk inħarsu lejn it-trasport, il-fatt li matul il-COVID-19 ħdimna bit-telework, dan wassal biex kien hemm tnaqqis fit-traffiku fit-toroq. B’mod intrinsiku, dan wassal għal titjib fil-kwalità tal-arja. Dawn huma kollha aspetti li jorbtu waħda mal-oħra, li ma tistax tifridhom u li trid tħares lejhom b’mod ħolistiku. 

Insemmi wkoll il-valur tal-kapital naturali. Għawdex għad għandna l-benefiċċju u l-valur tal-kapital naturali. Turist ta’ kwalità ma jmurx u jħares biss lejn il-baħar jew lejn il-lukanda li jkun qiegħed fiha, imma jesplora u jdur il-gżira. Il-kwalità tas-servizzi turistiċi huma pjuttost mifruxa. Dan għandu jagħtina stimolu biex nagħtu aktar valur lill-ambjent tagħna. Ħafna drabi, bħala Awtorità, għandna stigma li nxekklu ċertu tip ta’ żvilupp u nsibu oġġezzjonijiet għal żviluppi differenti. Però naħseb li rridu nibdew inħarsu lejn il-valur ta’ dak kollu li għandna madwarna u npoġġuh f’qafas. Naħseb li din l-istrateġija qed tipprova tħares lejn dan l-aspett. Kif semmejt tajjeb, din hija ħolqa li torbot diversi affarijiet, fejn ma nħarsux biss lejn il-problemi, imma nħarsu lejn l-isfidi li joħorġu minn dawn iċ-ċirkostanzi jew ir-restrizzjonijiet li għandna. L-għan hu li ’l quddiem kulħadd ikun qed jiggwadanja minn din il-biċċa xogħol. 

Kif għidt, din l-istrateġija ġiet ippreżentata lill-Kabinett u ġiet approvata l-pubblikazzjoni tal-viżjoni li at this point in time hija draft. Se nkunu qegħdin noħorġu din l-istrateġija għall-konsultazzjoni pubblika u nistieden lil kwalunkwe tip ta’ stakeholder biex jipparteċipa u jagħtina l-feedback. Inkella jekk ikollna viżjoni li hija tal-Awtorità biss, mhijiex se taħdem. Il-viżjoni trid tkun tal-entitajiet differenti tal-Gvern u għalhekk importanti li naraw anke l-qafas li qed naħdmu fih bħal din il-laqgħa tal-lum u laqgħat oħrajn, biex l-entitajiet kollha jkunu jistgħu jipparteċipaw. Aktar qabel kellna preżentazzjoni minn Wirt Għawdex. Ninsab ċerta li hemm ħafna aktar għaqdiet f’Għawdex li jistgħu jagħtu kontribut għal dan l-għan. 

Dak kien kollox min-naħa tiegħi. Jekk għandkom xi mistoqsijiet, inkun nista’ nwieġeb. Sadanittant qed nippreżenta lill-Kumitat din il-preżentazzjoni:

Powerpoint presentation intitolata “National Strategy for the Environment 2050: Wellbeing first: A vision for Malta’s Environment, Focus on N2K sites in Gozo & Comino”.

IĊ-CHAIRPERSON: Grazzi. Nista’ nikkonferma li inti żeluża fix-xogħol tiegħek. Naprezza ħafna l-mod anke ta’ kif tindirizza l-affarijiet, mhux biss professjonalment, imma anke b’mod prattiku ħafna. 

Nixtieq inqajjem xi punti, speċjalment fejn tidħol il-kwalità tal-arja. Jien konxja ħafna ta’ dan il-fatt. Tajjeb ngħidu li mill-aħħar statistika li ħarġet, jidher li l-lokalità tal-Għarb f’Għawdex kellha l-aħjar kwalità ta’ arja li għandna f’pajjiżna. Dan ikompli juri kemm Għawdex jista’ jkun il-gżira li tmexxi ’l quddiem l-aġenda tal-arja nadifa. Jien kont ħdimt ukoll fuq id-decarbonisation strategy, kif kellna l-opportunità li niddiskutu. Għalhekk fil-kontest tal-istrateġija li qed timħema, li ovvjament għadha ma ħarġitx, se nqajjem xi punti biex forsi jiġu kkonsidrati. 

L-ewwel nett, insemmi l-koordinazzjoni ma’ Eko-Għawdex. Naf li hemm channel of communication miftuħ u tajjeb ħafna, però rrid nenfasizza l-istrateġija ta’ Eko-Għawdex, id-decarbonisation strategy u anke miżuri speċifiċi. Pereżempju, fl-aħħar Baġit konna mbuttajna miżura biex ikun hemm bidla fil-vetturi, minn vetturi konvenzjonali għal vetturi elettriċi. Ġie allokat baġit biex fl-ewwel fażi nibdew bil-vetturi tal-Gvern u mbagħad fit-tieni fażi nibdew nindirizzaw kategoriji oħrajn, biex bil-mod il-mod nibdew inbiddlu t-tip ta’ vetturi fit-toroq tagħna ħalli ntejbu l-kwalità tal-arja. Dik kienet miżura tal-Baġit. Imbagħad kien hemm il-proġett tal-vetturi elettriċi li xtrajna minn fondi Ewropej, li issa mistennija li jibdew jaħdmu. Forsi kif għandna magħna rappreżentanti ta’ Transport Malta, jistgħu jagħtuna ftit aġġornament dwar dawn il-vetturi elettriċi li huma state of the art u li diġà huma mħallsa u qegħdin Għawdex. Fil-fatt, qed nistennew li jibdew joperaw. Kellna l-inizjattiva wkoll tal-Gozo Channel, li lil min jaqsam b’vettura elettrika, nagħtuh il-biljett b’xejn. Dan kien proġett pilota li, fl-opinjoni tiegħi, kien suċċess. Però naħseb li dawn huma tip ta’ inizjattivi li rridu ninkoraġġuhom ħafna aktar. Għawdex huwa gżira żgħira, però jekk irridu nippreżervaw il-kwalità tal-arja, irridu nkunu aktar forceful u determinati. Naħseb li din l-istrateġija għandha tiffoka ħafna fuq Għawdex, għaliex kif għedt qabel, tista’ tkun mudell tajjeb kif imbagħad nistgħu naħdmu fuq bażi nazzjonali.

Fir-rigward tas-siti ta’ Natura 2000, illum il-ġurnata mhux qed nitkellmu biss fuq Kemmuna jew id-Dwejra, imma qed nitkellmu wkoll fuq Wied il-Mielaħ u fuq żoni oħrajn li l-ERA qed titfa’ ħarsitha fuqhom biex ikun hemm il-protezzjoni meħtieġa. Però ħafna drabi, minkejja li jkollok il-management committees, u hawn qed nitkellem mill-esperjenza, ikollok nuqqas fl-effikaċja tagħhom. Qed ngħid dan għaliex ħafna drabi jsiru diskussjonijiet, però mbagħad fejn tidħol l-implimentazzjoni jkun hemm frammentazzjoni u deċiżjonijiet li forsi ndumu ma naraw l-effetti tagħhom. Naħseb li in this day and age, prompt intervention hija kruċjali. Ma nistgħux nibqgħu nittratjenu, għaliex Għawdex sofra. Nieħdu t-Tieqa tad-Dwejra; niftakar li sa minn meta konna tfal konna nitkellmu fuq il-ħtieġa li naġixxu. Imbagħad wasal punt fejn għalxejn ridna naġixxu, għax it-tieqa ma baqgħetx hemm! Fl-opinjoni tiegħi, kull opporunità li nitilfu hija mitlufa.

Però dawn huma biss ftit ħsibijiet inizjali biex nintroduċi d-diskussjoni. Hemm rimarki? L-Onor. Kevin Cutajar.

ONOR. KEVIN CUTAJAR: Nirringrazzja lis-Sinjura Piccinino talli għoġobha tingħaqad magħna u tagħtina din il-preżentazzjoni interessanti. Ix-xogħol li tirrappreżenta nsegwih mill-qrib għaliex imiss ħafna mar-responsabilitajiet li għandi jien f’idejja. Naprezza x-xogħol li tagħmel l-ERA u d-diffikultajiet li tiltaqgħu magħhom minħabba d-delikatezza tan-natura tax-xogħol.
F’dan l-ambitu, qegħdin nitkellmu fuq Għawdex u nixtieq nagħmel xi mistoqsijiet fuq żewġ bajjiet. Naħseb li hija daqsxejn ta’ preokupazzjoni u ħasra jekk inħallu s-sitwazzjoni f’dawn il-bajjiet tmur għall-agħar u ma nagħmlu xejn dwarha. Qed nirreferi għall-bajjiet tal-Qbajjar u San Blas; hemmhekk hemm fenomenu fis-sens li dawn iż-żewġ bajjiet ċkienu u kważi sparixxew. Nifhem li probabbilment hemm raġunijiet tekniċi wara dan il-fenomenu. Għalhekk nixtieq nistaqsi: X’inhuwa l-ħsieb tal-ERA dwar dan it-tip ta’ fenomeni? X’nistgħu nagħmlu biex bajjiet li jiġbu lejhom ammont konsiderevoli ta’ turisti, u allura huma importanti għall-ekonomija tagħna, ma nkomplux nitilfuhom b’dan ir-ritmu li jidher li qed jintilfu? 

IL-PERIT MICHELLE PICCININO: Iva, dan huwa pjuttost fenomenu naturali għaliex  il-kosta tagħna tinbidel b’mod naturali. Ikun hemm affarijiet li jikkawżahom il-bniedem meta jsiru modifiki fil-kosta tagħna li jistigaw tibdil ieħor. Pereżempju, jekk tħares lejn il-kostruzzjoni ta’ breakwater, dan fih innifsu jkun qed ibiddel il-mod kif jaġixxi l-mewġ mal-kosta. Ħafna drabi l-breakwater huwa intiż biex jissalvagwarda l-kumplament tal-kosta, però jista’ jkun hu stess jew anke żviluppi oħrajn li jkunu qed jagħmlu impatt negattiv fuq l-istess kosta. Għalhekk jista’ jkollok ċirkostanzi fejn bajjiet bir-ramel ikunu qed jitilfu r-ramel. Il-bajjiet huma ħajjin u huma riżultat ta’ sistema li taġixxi bejn il-baħar u l-art. Normalment issib bajja fil-bokka ta’ wied u allura tkun ifformat bl-interazzjoni bejn is-sistema kostali u s-sistema li ġejja min-naħa tal-art, permezz tal-ilma li jinżel mix-xita. B’hekk jista’ jkun hemm dawn il-modifiki. 

Fejn jidħol coastal erosion, lokalment għandna nuqqas kbir ta’ għarfien. Din hija area li tinvolvi ħafna entitajiet. Bħalissa għandna tentattivi biex naraw dan il-fenomenu fir-rigward tal-kosta ta’ Malta kollha - għalkemm mhux b’mod ħolistiku – u fuq dawn qed naħdmu flimkien ma’ entitajiet oħra. Ħafna drabi dan il-fenomenu jkun istigat minn ċertu tip ta’ żvilupp li jkun għaddej. Għalhekk, bħala parti mill-istudju fejn jidħol dak it-tip ta’ żvilupp qegħdin nitolbu wkoll studju ta’ kif taġixxi dik il-bajja partikolari li nkunu qegħdin inħarsu lejha. Però iva, qed tinħass il-ħtieġa li jkollna studju li huwa aktar wiesa’, li jħares lejn il-kosta tal-gżejjer tagħna. Għalkemm Malta hija ikbar, għandha l-istess tip ta’ formazzjoni u allura għandek l-istess tip ta’ fenomenu li nsibu f’diversi bajjiet lokalment. Din hija issue li teħtieġ sinerġiji bejn entitajiet differenti. 

ONOR. KEVIN CUTAJAR: Grazzi.

IĊ-CHAIRPERSON: Grazzi. L-Onor. Chris Said.

ONOR. CHRIS SAID: L-ewwel nett, irrid nirringrazzja lis-Sinjura Piccinino għax-xogħol li tagħmlu bħala ERA. Ikun ta’ pjaċir għalina bħala Kumitat li malli l-viżjoni li qed taħdmu fuqha tiġi ppubblikata għall-konsultazzjoni, dan il-Kumitat ikun jista’ jikkonsulta miegħek u ma’ uffiċjali oħra tal-ERA proprju dwar kif din il-viżjoni tolqot lill-ġżira Għawdxija.

IL-PERIT MICHELLE PICCININO: Bil-qalb kollha.

IĊ-CHAIRPERSON: Diġà għandkom entità li se tipparteċipa f’din il-konsultazzjoni. Għamilna preżentazzjoni sabiex inkunu nistgħu nagħtuk il-feedback. F’isem il-Kumitat, nirringrazzjak talli kont fostna. Naf li għandek impenn ieħor, però jekk ma jimpurtax, jekk ikollna xi diffikultajiet, ngħadduhomlok permezz tal-Iskrivan tal-Kumitat, imbagħad tirrispondina permezz tal-email. Grazzi ħafna tal-ħidma.

IL-PERIT MICHELLE PICCININO: Mhux problema. Grazzi lilkom.

IĊ-CHAIRPERSON: Nistiednu issa lir-rappreżentanti ta’ Transport Malta biex jingħaqdu magħna. Dr Gavin Gulia.

DR. GAVIN GULIA:  Nibda biex nippreżenta din il-Powerpoint presentation lill-Kumitat:

Powerpoint presentation intitolata “Presentation to the Standing Committee on Gozo Affairs”.

IĊ-CHAIRPERSON: Grazzi. L-Onor. Said.

ONOR. CHRIS SAID: Iċ-Chairperson tal-MTA għaddielna din il-preżentazzjoni dwar l-isfidi li għandhom. Se neħduha bħala moqrija, hux hekk? Interessanti ninnotaw li l-isfidi li qed jitkellem fuqhom mhumiex żgħar.

IĊ-CHAIRPERSON: Dr Gavin Gulia.

DR GAVIN GULIA: Aħna ridna nkunu kemm jista’ jkun trasparenti dwar x’inhuma l-isfidi li qegħdin niffaċċjaw u dawk li naħsbu li se niffaċjaw.

ONOR. CHRIS SAID: Naħseb li hemm uħud minnhom li diġà bdejtu tesperjenzawhom. 

DR GAVIN GULIA: Il-biża’ li wieħed jivvjaġġa għadu hemm. Naturalment aħna mdorrijin li għal dan iż-żmien tas-sena jkollna numri konsiderevoli, imma din is-sena n-numri għadhom żgħar paragunat mas-snin ta’ qabel. Ħalli nkun pożittiv u ngħid li jien ġejt hawnhekk jidhirli l-ġimgħa li għaddiet jew ta’ qabel. 

IĊ-CHAIRPERSON: Qed issir residenti u wieħed mill-aktar li ġejt!

DR GAVIN GULIA: Din hija t-tielet darba. Nieħu pjaċir u anzi nħossni onorat li nattendi. Jekk tridu tibagħtu aktar għalija, mhux problema. L-aħħar darba li attendejt għal dan il-Kumitat, kont għidtilkom a couple of thousands bbukkjaw u ġew f’Malta. Issa rajt li n-numri huma a few thousands. Dan ifisser li kull ġimgħa n-numru ta’ turisti li qed iżuruna qed jiżdied b’mod tajjeb. Dejjem ngħid, però, li n-numri m’għandhom x’jaqsmu xejn man-numri li aħna mdorrijin bihom f’ċirkostanzi normali. Però nixtieq inħalli f’idejn l-MIA biex tħabbar n-numri ta’ passiġġieri hi. Ħalli nkun ċar, l-MIA jħabbru l-passenger movements u mhux turisti, jiġfieri n-numri jkunu ta’ turisti u Maltin imħallta. Però meta jkun hemm żieda, normalment dik tkun riflessa f’żieda fin-numru ta’ turisti. L-istatistika dwar it-turisti mbagħad tiġi studjata mill-NSO. Naħseb li etikament, għandi nistenna lill-MIA sabiex l-ewwel iħabbru l-passenger movements, imbagħad warajhom joħroġ ir-rapport tal-NSO. Meta l-MIA jħabbru l-passenger movements, dak huwa indikatur tajjeb ħafna jekk kienx hemm żieda fit-turisti. Hemm affarijiet oħrajn li, kif semmejt, huma ta’ sfida. Naturalment il-biża’ fin-nies għadha hemmhekk. Jista’ jkun li kien hemm nies li tilfu l-impjieg tagħhom barra minn Malta u allura jipposponu l-vaganza tagħhom. Jista’ jkun li waqt il-COVID-19, kien hemm min uża l-leave kollu u allura ma jkunx jista’ jsiefer. Dawn huma kollha ostakli. Insemmi wkoll familji li jsiefru bit-tfal, li jekk kellhom l-eżamijiet f’Mejju jew Ġunju, jista’ jkun li qed jagħmluhom f’Awwissu u f’Settembru u allura l-familja tiddeċiedi li tibqa’ f’pajjiżha u ma ssifirx. 

Imbagħad għandek il-kompetizzjoni minn gvernijiet oħrajn, li naturalment għandhom budgets ħafna ikbar minn tagħna u jinvestu aktar miljuni minna f’marketing campaign u tax incentives. Tajjeb li nsemmu dan ukoll. Hemm ukoll pajjiżi fl-Ewropa li jinkoraġġixxu liċ-ċittadini tagħhom biex jivvjaġġaw sal-pajjiżi viċini permezz tal-karozza, għax jikkunsidrawhom aktar safe. 

Insemmi wkoll il-fatt li l-linji tal-ajru għadhom mhumiex qed itiru bil-frekwenzi normali. Jekk pereżempju minn Londra kien ikollna madwar 20 titjira kuljum, illum hemm ħafna anqas. L-Air Malta waħedha kienet ittir darbtejn kuljum bil-KM100 u KM102. L-Easyjet kellhom bosta titjiriet ukoll. Dawn il-linji tal-ajru għalissa jibdew bi frekwenza ta’ waħda, jaraw il-load factor, jiġfieri kemm ikun hemm occupancy ta’ postijiet fl-ajruplan, u mbagħad jaraw kif inhuma sejrin u jekk jistgħux iżidu l-frekwenza. Naturalment jekk qabel kellek sitt titjiriet kuljum lejn destinazzjoni waħda u llum hemm titjira waħda jew tnejn, ovvjament se jiġu inqas passiġġieri, għaliex hemm relazzjoni bejn ir-rotta u n-numru ta’ passiġġieri. 

Hemm linji tal-ajru li qed jiffaċċjaw żminijiet diffiċli u jinsabu fuq xifer ta’ falliment. Diġà smajna b’xi tnejn li marru f’likwidazzjoni. Hemm tour operators li qed jaraw li qegħdin tard għas-sajf ta’ din is-sena u allura qed jippjanaw għas-sajf tal-2021. Dan apparti li l-istaff tagħhom ikun shared. Irridu niftakru li jista’ jkollhom sfidi u jgħidu li aħjar jinsew l-2020 u jaħsbu għall-2021. Imbagħad hemm operaturi turistiċi li għandhom il-lukandi tagħhom stess f’destinazzjonijiet partikolari, li ovvjament jippreferu jieħdu t-turisti fil-lukandi tagħhom stess. Aħna sfortunament m’għandniex lukanda f’Malta u Għawdex li hija proprjetà ta’ operatur turistiku barrani. Pereżempju, kieku l-Frosch għandha żewġ lukandi f’Malta, ovvju li tgħid li se tibgħathom f’Malta. Però dak huwa vantaġġ li aħna m’għandniex.

Il-conventions u l-marketing business se jiġi biż-żmien. Bħalissa aħna qed nittamaw għal leisure holidays, il-familji li jmorru vaganza. In-negozji jitilfu l-impetu u allura qed jibdew jaħsbu għall-2021 aktar milli għall-2020. Daqqa ta’ ħarta nħasset ukoll fl-English language learning travel. Ikun hemm ġenituri li forsi jibżgħu jibagħtu lit-tfal tagħhom f’pajjiż ieħor. Din torbot ukoll mal-fear factor. Ikun hemm ukoll kwestjoni ta’ social distancing, bħal pereżempju jekk fil-klassi hux se joqogħdu żewġ metri ’l bogħod minn xulxin. Tal-ġħaġeb kemm jinqalgħu sfidi li jistgħu jxekklu l-iżvilupp. Bejn wieħed u ieħor, dawn huma l-isfidi li bħala MTA, qed nitkellmu bl-aktar mod trasparenti u miftuħ dwarhom.

IĊ-CHAIRPERSON: Grazzi. Ngħaddu issa għall-intervent tas-Sur Joseph Bugeja. 

IS-SUR JOSEPH BUGEJA (Chairman u CEO, Transport Malta): Sinjura President, grazzi tal-opportunità li nipparteċipaw f’dan il-Kumitat; aħna lqajna din l-istedina bil-qalb. Ftit qabel, inti semmejt il-vetturi elettriċi u x-shuttle service għal Għawdex u tlabtni nagħti aġġornament fuqhom. Sal-ġimgħa l-oħra stess, peress li hemm il-fondi allokati għalihom, kellna diskussjonijiet bil-parteċipazzjoni ta’ aktar entitajiet u tal-Ministeru għal Għawdex. Fil-viċin se jkollna laqgħa oħra. Hawn qed nitkellmu fuq l-aspett tekniku ta’ kif se nkunu qegħdin nipprovaw insibu soluzzjonijiet biex jitħaddem is-servizz, li huwa parti mis-servizz pubbliku. Konvinti li nsibu dawn is-soluzzjonijiet.

IĊ-CHAIRPERSON: Qed naqblu li Għawdex se jkun il-pijunier f’dan il-proġett.

IS-SUR JOSEPH BUGEJA: Hekk hu. Aħna naqblu li Għawdex huwa sitwazzjoni partikolari li jista’ jservi ta’ mudell fejn l-esperimentazzjoni ...

IĊ-CHAIRPERSON: Tista’ jekk jogħġbok tgħidilna kemm kien il-valur ta’ dawn il-buses?

IS-SUR JOSEPH BUGEJA: Mhux aħna xtrajniehom.

IS-SUR KEVIN FARRUGIA (COO u Deputy CEO ta’ Transport Malta): Tajjeb li ngħidu li,  bħala Transport Malta, aħna tajna l-go ahead għax-xogħol infrastrutturali.

IĊ-CHAIRPERSON: Qed nitkellmu fuq il-park and ride?

IS-SUR JOSEPH BUGEJA: Iva.

IĊ-CHAIRPERSON: Biex nirrikapitola, dan huwa parti minn proġett ikbar, imsejjaħ SMITHS (Sustainable Multi Intermodal Transport Hubs) li Għawdex ħa sehem minnu billi parti mill-fondi ġew allokati għal proġett ta’ park and ride f’Għawdex li se jkun qed jiġi servut minn vetturi elettriċi. L-iskop tal-park and ride huwa biex inneħħu l-pressjoni minn fuq il-Port tal-Imġarr; il-ħaddiema li normalment jipparkjaw il-vettura tagħhom l-Imġarr, ikunu jistgħu jibdew jipparkjaw fil-faċilità tal-park and ride f’Ta’ Xħajma u mbagħad jitwasslu għall-port bil-vetturi elettriċi.

IS-SUR JOSEPH BUGEJA: Preċiżament. L- Awtorità tidħol f’żewġ aspetti tagħha. Parti kienet l-infrastruttura - il-permessi neċessarji min-naħa tagħna diġà ġew konċessi - u t-tieni parti, kif semmejt qabel, jirrigwarda l-operat in vista tal-kuntratt li hemm mal-Malta Public Transport, fejn qegħdin naħdmu biex jinstabu s-soluzzjonijiet. B’hekk, jekk Alla jrid, is-servizz ikun jista’ jinbeda. Din hija kwestjoni ta’ tweaking. 

Kif semma Dr Gavin Gulia, il-mudell tal-Kumitat ta’ Kemmuna huwa mudell fejn ix-xogħol isir b’mod rapidu u effettiv. Fir-rigward ta’ Kemmuna, l-objettiv tal-Awtorità jibqa’ li nħaddmu l-kuntratt li permezz tiegħu jopera s-servizz ta’ scheduled ferry. Jekk irridu ntejbu s-sitwazzjoni f’Kemmuna, nemmnu li ma jistax ikun li nibqgħu noperaw bil-mod kif konna qed noperaw. Jeħtieġ li min ikun sejjer Kemmuna jkun jaf il-ħin li se jitlaq is-servizz, xħin se jasal fit-tieni u t-tielet destinazzjoni f’Kemmuna u l-ħin tar-ritorn. Hemmhekk għandna sfidi li qegħdin induru magħhom. 

Ladarba konna qed insemmu l-ambjent, tajjeb ngħid li dan il-kuntratt jistabbilixxi li l-opri tal-baħar li se jinbnew għal dan is-servizz ikunu eco-friendly. Għalhekk mhux qegħdin inħarsu biss lejn il-kwalità tas-servizz għat-turist jew il-Malti li jrid imur Kemmuna, il-frekwenza u l-puntwalità, imma wkoll lejn it-tip ta’ vetturi li se joffru dan is-servizz. 

Għandna wkoll xogħol għaddej mill-kollegi kollha li qegħdin f’dak il-kumitat biex intejbu l-faċilitajiet f’Kemmuna, b’mod partikolari fiż-żona ta’ Blue Lagoon, filwaqt li nirrispettaw l-ambjent u n-Natura 2000. Naħseb li l-proġettazzjoni li għandna quddiemna hija ta’ interess għal kulħadd u ladarba jirnexxilna, kulħadd se jkun qed jara ameljorament kbir. 

IĊ-CHAIRPERSON: Naf li fir-rigward tax-xogħol fuq il-moll u t-triq li tibqa’ tielgħa mill-moll, kien hemm xi oġġezzjonijiet. Tistgħu tgħidulna fiex waslu?

IS-SUR KEVIN FARRUGIA: Bħala Transport Malta, dħalna biss fil-parti tal-moll. Jien kont informajt dwar dan lill-Kumitat ta’ Kemmuna li nipparteċipa fih għan-nom ta’ Transport Malta u nista’ ngħid li ġibna kważi l-kunsens ta’ kulħadd. Fil-fatt bdejna xogħol mal-ERA minn qabel ma applikajna, tkellimna ħafna ma’ Dr Gavin Gulia kif ukoll mal-Ministeru għal Għawdex u kkonċentrajna biss fuq il-moll. Kif qal tajjeb iċ-Chairman, qed norbtu dan ix-xogħol mat-tender li ntrebħet tal-Comino Ferries Scheduled Services sabiex intejbu  s-servizz fi Blue Lagoon. Kif jaf kulħadd, il-moll eżistenti huwa żgħir ħafna.

IĊ-CHAIRPERSON: U ġġarraf.

IS-SUR KEVIN FARRUGIA: Fejn iġġarraf sewwejnieh. Jient kont hemmhekk il-ġimgħa l-oħra fejn stajt nara li ġie msewwi. Baqa’ ftit injam x’jeħel, imma ġie welded mill-qiegħ u erġajna elevajnieh. Jibqa’ l-fatt li ma jistax jaqdi l-ħteġijiet tal-lum, għaliex huwa żgħir ħafna. 

IS-SUR JOSEPH BUGEJA: Il-moll eżistenti ma jistax jaqdi l-ħteġijiet li għandna proġettati. Għalhekk l-għajnuna ta’ kulħadd hija importanti u nistgħu ngħidu li qegħdin insibu għajnuna. Il-moll huwa ppjanat li se jagħti spazju biex l-opri tal-baħar il-ġodda jkunu jistgħu joperaw u, aktar minn hekk, ikun jista’ jopera kulħadd. F’kull punt qegħdin nassiguraw li l-ferry jaqdi u jirrispetta l-iskeda tiegħu u dawk li ma jkunux qegħdin jagħmlu x-scheduled service imma jkunu qed jagħmlu ċ-charters, ikollhom spazju wkoll fejn jistgħu joperaw. B’hekk se nkunu qegħdin naqdu l-ħteġijiet kollha ta’ kulħadd. 

IS-SUR KEVIN FARRUGIA: Dwar it-trejqa kelli diskussjoni wkoll fil-livell tal-kumitat, jiġifieri kien hemm ukoll ...

IS-SUR JOSEPH BUGEJA: It-Triq ta’ Kemmuna?

IS-SUR KEVIN FARRUGIA: It-triq li titla’ mill-Blue Lagoon u tibqa’ tielgħa ’l fuq. 

IĊ-CHAIRPERSON: It-triq li tieħdok fejn hemm il-gabbani, li kienet ikkollassat. 

IS-SUR KEVIN FARRUGIA: Hemm sotto-kumitat fi ħdan il-Kumitat ta’ Kemmuna li qed jiddeċiedi dwar din it-triq. 

IS-SUR GAVIN GULIA: F’dak il-każ kemm jista’ jkun qed inħalli lill-ERA tiddeċiedi dwarha, għaliex irridu nirrispettaw l-ambjent.

IĊ-CHAIRPERSON: Hawn se niġbed l-attenzjoni tagħkom kollha preżenti. Jien għandi esperjenza ta’ dan il-Kumitat. Napprezza ħafna l-ħidma tagħkom, però kif għedt lill-Perit Piccinino, hemm issues li, iddiskutu kemm tridu dwarhom, imma tridu taġixxu. Il-master plan ta’ Blue Lagoon ilu pendenti madwar sentejn, wasal sajf ieħor u għadna fejn konna. 

IS-SUR GAVIN GULIA: Sinjura President, kif taf, bħala MTA, konna kkummissjonajna lill-ERA biex tagħmel capacity impact assessment li kien tlesta, rajna li huwa kuraġġuż ħafna, fis-sens li qed jappella għal miżuri li mhumiex konservattivi. 

IĊ-CHAIRPERSON: Ma nistgħux inkunu daqshekk konservattivi għall-ħteġijiet u l-isfidi li għandna quddiemna. 

IS-SUR GAVIN GULIA: Qed inkun diplomatiku. Bħala MTA, irridu direzzjoni politika. Min-naħa tagħna, bħala remit skont it-terms of reference, kellna nagħmlu dan il-carrying capacity report, li lestejnieh u għaddejnieh lill-politiċi. Issa nistennew li jkun hemm direzzjoni politika.

IĊ-CHAIRPERSON: Il-punt li qed inqajjem jien hu dwar il-periklu tat-triq, li nieżla. Din hija mogħdija tat-torba, lanqas tista’ ssejħilha triq.

IS-SUR GAVIN GULIA: Dik qiegħda tiġi ppjanata li ssir. 

IĊ-CHAIRPERSON: Diġà kien hemm il-permess.

IS-SUR GAVIN GULIA: Hemm sotto-kumitat li fih hemm il-Perit Piccinino u naturalment jien ridt nagħti leadership għaliex inkella ma jsir xejn. Qed ngħid dan biex nuri li there is somebody who is pushing it biex nassiguraw ruħna li naslu. Dak li għamilt jien hu li qed nesiġi li dan is-sotto-kumitat ilesti dan il-pjan sa ċerta data matul dan ix-xahar stess u l-għada jerġa’ jiltaqa’ l-Operating Committee ħalli jirrapporta lill-Kumitat biex inħaffu kemm jista’ jkun. 

IĊ-CHAIRPERSON: La għandna r-rappreżentanti minn Transport Malta magħna, forsi jsiru xi mistoqsijiet. Waqt diskussjoni preċedenti, kellna rappreżentanti tal-Gozo Channel li tkellmu dwar l-isfidi li għandhom, inkluż il-piż finanzjarju li l-pandemija tal-COVID-19 ħalliet fuq il-Gozo Channel. Matul id-diskussjoni qamet il-kwestjoni dwar id-dues li l-Gozo Channel għandha tagħti lil Transport Malta għall-użu tat-terminal u dwar jekk hemmx il-possibbiltà li jkun hemm maħfra – call it what you may – jew forsi riduzzjoni tal-ammonti dovuti biex il-Gozo Channel, li għaddiet minn periodu diffiċli ħafna u għad trid tirkupra, tiġi megħjuna b’diversi modi. Dan kien suġġeriment ta’ kif il-Gozo Channel tista’ tiġi megħjuna li tqajjem fil-laqgħa preċedenti u qed ngħadduh lilkom illum, għaliex nifhem li saru diskussjonijiet u għalhekk forsi tistgħu taġġornawna dwar dan. 

Fil-laqgħa preċedenti tkellimna wkoll dwar il-kwestjoni tal-infurzar, li mhux neċessarjament ifisser l-għoti ta’ multi, imma li teduka aktar b’mod ġenerali. Pereżempju, l-Onor. Said qajjem il-punt, rightly so, li biex tgħaddi mit-triq prinċipali tar-Rabat, trid iddum ammont ta’ ħin li aħna m’aħniex imdorrijin bih. Ovvjament ir-realtà tat-traffiku li qed jiżdied hi dik li hi u għalhekk hemm il-ħtieġa li jkollna l-preżenza ta’ uffiċjali. Ħafna drabi wieħed forsi ma japprezzax ir-rwol ta’ Transport Malta, tal-LESA, kif ukoll tal-Pulizija. Forsi tieħdu l-opportunità u tispjegaw ir-rwoli rispettivi tagħkom u l-mod kif taħdmu flimkien ma’ entitajiet oħra biex tqassmu d-duties. Żgur li f’Għawdex hemm bżonn ta’ aktar kordinazzjoni, għaliex l-ispazju huwa iżgħar u l-konġestjonijiet inħossuhom ħafna aktar. 

ONOR. CHRIS SAID: F’dan ir-rigward, naħseb li jekk ikun hemm kordinazzjoni tajba bejn l-entitajiet responsabbli, inkluż Transport Malta, nistgħu nsolvu ċerti problemi. Hemm żewġ postijiet fejn l-aktar li għandna problema, għaliex prattikament fl-irħula m’hemmx xi problema kbira, la ta’ traffiku u lanqas ta’ parkeġġ. Il-problema tal-parkeġġ tinsab fir-Rabat, ix-Xlendi u Marsalforn.

IĊ-CHAIRPERSON: Il-problema hija localised, naħseb li nistgħu naqblu fuq hekk, anke għal skopijiet ta’ diskussjoni; għandna ż-żoni turistiċi bħal Marsalforn, l-Imġarr, ix-Xlendi, ir-Rabat u forsi l-pjazez maġġuri. 

ONOR. CHRIS SAID: Però li qed jiġri hu li Triq ir-Repubblika fiċ-ċentru tar-Rabat qiegħda tkun imblukkata minħabba salib it-toroq, fejn hemm erba’ direzzjonijiet ġejjin kontra xulxin u wieħed irid iċedi lil ieħor. Biex inkunu qegħdin ngħidu kollox, Pjazza San Franġisk hija magħluqa imma suppost li dalwaqt tinfetaħ u allura direzzjoni minnhom hija magħluqa. 

Imbagħad hemm l-issue tat-traffiku fiċ-Ċirkewwa u l-Imġarr li mhijiex ta’ kuljum, imma aktar matul tmiem il-ġimgħa. Li qed jiġri hu li peress li preżentement, il-maġġor parti tan-nies li qegħdin jaqsmu lejn Għawdex qegħdin jagħmlu dan bi trasport privat, il-problema qed tkompli tikkomplika ruħha. Kif nafu, bħalissa mhux qed jintuża wisq la t-trasport pubbliku u lanqas coaches u mini buses. L-ispazju fiżiku fl-Imġarr u ċ-Ċirkewwa u fit-toroq li jwasslu għalihom hu dak li hu, jiġifieri din hija xi ħaġa li nirrikonoxxuha, però naħseb li jekk ikun hemm aktar kordinament minn personnel, bħall-Pulizija, ikun hemm management aħjar tat-traffiku u anqas konġestjoni u kaos. Nafu sew x’jiġri meta jkun hemm konġestjoni, bħal min jipprova jaqbeż il-kju u issues oħrajn relatati. 

Il-konġestjoni fiċ-ċentru tar-Rabat hija xi ħaġa ta’ kuljum u mhux biss meta tiżdied il-popolazzjoni f’Għawdex jew fi tmiem il-ġimgħa. Naħseb li bi pjan u ftit aktar kordinazzjoni jista’ jkun hemm management aħjar, anke fiżikament min-nies li jkunu on the spot. Issa pereżempju ttieħdet drawwa li tgħaddi xħin tgħaddi minn Triq ir-Repubblika ssib double parking doppju, jiġifieri erba’ karozzi pparkjati, karozza fil-parking proprja kull naħa u tnejn oħra ’l barra minnhom għax min jieqaf għal qadja l-bank, min jieqaf għall-ATM ... Il-konsegwenza ta’ dan hija li jżommu ħafna traffiku. Naħseb li trid tiġi kkonsidrata wkoll il-main stop tal-open top buses fi Triq ir-Repubblika, fejn għal dawn l-aħħar sentejn, tlieta, kiber l-ammont ta’ nies li jutilizzahom. Meta l-open top bus tieqaf fuq dak il-bus stop, prattikament twaqqaf it-traffiku kollu ta’ warajha, għaliex qiegħda f’parti dejqa. Bħalissa din mhijiex problema, għaliex l-open top buses għadhom mhumiex qegħdin jaħdmu, imma hopefully fil-ġimgħat li ġejjin jerġgħu jibdew jaħdmu u allura rridu naħsbu f’soluzzjoni. 

Kif qalet il-President ta’ dan il-Kumitat f’Għawdex m’għandniex problema akuta ta’ traffiku bħal Malta – allaħares - imma l-problema qiegħda hemm. Il-fatt li hija lokalizzata, nistgħu nindirizzawha. Naħseb li b’kordinament tajjeb bejn l-awtoritjiet kollha involuti, fosthom il-LESA, Transport Malta u l-Pulizija, din il-problema tista’ tiġi indirizzata u jekk forsi mhux solvuta għalkollox, tista’ tiġi mtaffija sew. 

IS-SUR JOSEPH BUGEJA: Grazzi tal-punti li qajjimtu li qegħdin nieħdu nota tagħhom. Kif intqal tajjeb, l-ispazju hu li hu, jiġifieri dejjem irridu nibdew minn hemmhekk. Il-kordinament bejn l-awtoritajiet jeżisti, imma dejjem hemm lok fejn nameljoraw. Hawnhekk qegħdin insemmu parti li hija edukattiva, għaliex jekk hemm double parking, hemmhekk jidħol l-aspett ta’ edukazzjoni u rispett. Din hija problema li teżisti wkoll f’Malta u f’postijiet partikolari f’Għawdex taf tikkawża problema aktar akuta. 

It-tieni punt li rrid insemmi huwa l-kordinament u l-infurzar li fihom taħlita ta’ fatturi varji. Bħala Transport Malta, konxji minn dawn l-aspetti li ssemmew. Id-diskussjonijiet bħala management u persuni minn Għawdex huma kontinwi. Din il-ġimgħa stess, hemm meeting ieħor ikkordinat għal Għawdex. Qegħdin nagħmlu dan regolarment billi npoġġu madwar mejda man-nies li għandna f’Għawdex, li jafu s-sitwazzjoni inside out, u magħhom nidentifikaw, bħalma nagħmlu f’Malta, il-key points li rridu nindirizzaw.
IĊ-CHAIRPERSON: Jekk tippermettili, tajjeb insemmu wkoll il-kordinament li jsir f’okkażjonijiet partikolari, bħal pereżempju fil-ġranet ta’ Santa Marija u l-Karnival, meta jkun hemm antiċipazzjoni ta’ żieda fit-traffiku. Ninżgħalkom il-kappell għax-xogħol li tagħmlu.

IS-SUR JOSEPH BUGEJA: Hemmhekk ikun hemm attività organizzata bl-aqwa mod possibbli, għaliex l-esperjenza tgħinna. Fil-fatt, kontinwament qegħdin insaħħu l-personnel tagħna u l-equipment li jintuża biex f’Għawdex inkunu qed naħdmu b’mod aktar organizzat.

IĊ-CHAIRPERSON: Dan l-aħħar, il-ġurnali rrapportaw li kien hemm kunsilli lokali f’Għawdex li qegħdin jitolbu l-ispeed cameras. Forsi tista’ taġġornana dwar dan.

IS-SUR KEVIN FARRUGIA: Bħalissa qegħdin nitkellmu mal-Pulizija aktar fuq il-hand held cameras, però qegħdin nistennew xi leġiżlazzjoni li tidħol fis-seħħ.

IĊ-CHAIRPERSON: Però ssemmiet Malta u Għawdex ma ssemmiex. 

IS-SUR KEVIN FARRUGIA: Qed nitkellem b’mod ġenerali, jiġifieri mhux fuq Malta biss. Ta’ min iżid ukoll li fi Triq ir-Repubblika wieħed jista’ jara traffic management. 

IS-SUR JOSEPH BUGEJA: Importanti dak li semma l-Onor. Said dwar l-open top buses; naraw jekk jistax ikollna traffic management aħjar.

IS-SUR KEVIN FARRUGIA: Forsi ħdejn l-ATM nistgħu nħallu spazju vojt biex wieħed jieqaf jiġbed il-flus u jibqa’ sejjer. 

IĊ-CHAIRPERSON: Hemm erba’ banek fl-istess triq.

IS-SUR JOSEPH BUGEJA: Hekk hu, fl-istess lokalità. 

Ladarba qegħdin insemmu l-aspett ta’ infurzar u edukazzjoni, dan japplika wkoll fuq il-baħar. Ilbieraħ kellna l-kampanja fuq is-swimmer zones u l-aspett marittimu fejn għandna pjanijiet interessanti ħafna. Semmejna Kemmuna u l-infurzar li mhuwiex qiegħed hemm biex nippenalizzaw, imma biex nedukaw. Dejjem għandna investiment għaddej, u se jkollna aktar opri tal-baħar u personnel biex nedukaw. Għandna wkoll pjanijiet għal leġiżlazzjoni fejn jidħol kiri u safety issues li se jkunu indirizzati biex dawn l-oqsma jkunu organizzati b’mod aħjar fl-interess ta’ kulħadd. 

IS-SUR KEVIN FARRUGIA: La qegħdin nitkellmu fuq l-infurzar, irrid nieħu l-opportunità li nirringrazzja lin-nies responsabbli mill-qasam tal-infurzar li f’inċident li kien hemm f’marina privata, kollha ħarġu għonqhom mingħajr ma kienu obbligati, biex jagħtu l-ewwel għajnuna. Kien hemm min inzerta fuq il-post u min niżel billejl fuq il-post biex jgħin.

IĊ-CHAIRPERSON: Għandkom elementi tajbin. 

IS-SUR KEVIN FARRUGIA: Hemm nies dedikati li ħadu l-inizjattiva, qatgħu l-ħbula u mmaniġġjaw is-sitwazzjoni b’mod perfett. Ta’ dan nirringrazzjahom f’isem Transport Malta. 

IĊ-CHAIRPERSON: Ningħaqdu miegħek f’dan ir-ringrazzjament. 

L-Onor. Kevin Cutajar.

ONOR. KEVIN CUTAJAR: L-ewwel nett, nirringrazzjakom talli għoġobkom tiġu fostna. Nixtieq nagħmel tliet mistoqsijiet. Mistoqsija minnhom hija relatata ma’ dak li semma l-Onor. Said dwar l-open top buses. Jien ġej mil-lokalità tax-Xagħra fejn hemm numru akbar ta’ attrazzjonijiet u għalhekk l-open top bus tieqaf regolarment ħdejn l-attrazzjonijiet. Naħseb li dan l-argument ma jgħoddx għar-Rabat biss imma anke għal lokalitajiet oħrajn. Nitlobkom taħsbu ftit u tikkonsidraw il-fatt li l-open top buses jgħaddu minn toroq dojoq li ma kenux maħsubin għall-ammont ta’ traffiku tal-lum, speċjalment fil-village cores, fejn qed joħolqu konġestjoni enormi. Fil-lokalità tax-Xagħra għandna problema kbira fi triq partikolari proprju meta tgħaddi l-open top bus kif ukoll vetturi oħra kbar, imma ħafna drabi l-ilmenti jaslu minħabba l-open top buses. Jekk wieħed jista’ jistudja aħjar il-passaġġ minn fejn jgħaddu l-open top buses u jara li ma ngħadduhomx mill-village core, naturalment safejn hu possibbli, naħseb li nkunu qegħdin insolvu problema minn ġo nofs l-irħula, partikolarment dawk kbar. 

It-tieni punt huwa li nħoss li f’Għawdex għandna problema li tirrigwarda l-immaniġġjar ta’ ħafna dgħajjes li jkollna fil-bajjiet tagħna, b’nies li jkunu qegħdin jieħdu l-vaganza tagħhom matul tmiem il-ġimgħa. Nitlobkom tikkoreġuni jekk din il-kwestjoni ma taqax taħt ir-remit tagħkom jew le, imma nassumi li taqa’. Fl-Imnarja jiddispjaċini ngħid li kont verament iddiżgustat bl-ammont ta’ rubbish li beda nieżel minn fuq id-dgħajjes u li spiċċa fuq ix-xtajta tax-Xlendi. Inzertajt kont ix-Xlendi u l-ħmieġ li beda dieħel mal-kurrent kien xi ħaġa tremenda. Naħseb li dan ma jagħmlilniex unur bħala pajjiż u lanqas jgħin lil Għawdex li mit-turiżmu ngawdu rridu u mhux inbatu mill-konsegwenzi ta’ nies irresponsabbli. Ovvjament, mhux kulħadd, imma sfortunatament għad għandna nies li jħammġu. 

L-aħħar punt; nixtieq nisfrutta l-preżenza tagħkom hawnhekk biex forsi fl-aħħar xi ħadd jismagħni. Bħalma tafu, jien persuna nieqsa mid-dawl u f’dan il-Parlament u anke barra mill-Parlament, tkellimt diversi drabi dwar l-imberkin buses li għandna li Transport Malta hija r-regolatur tagħhom. Il-mistoqsija tiegħi hi: Il-features li qegħdin għall-persuni b’diżabilità meta se nibdew inserrħu moħħna li verament qed jaħdmu? Għandna sitwazzjoni, kemm f’Għawdex kif ukoll f’Malta, li mhijiex aċċettabbli. Jien nuża s-servizz tat-trasport pubbliku abitwalment. Bħala NGOs, ilna ħafna nitkellmu mal-operatur u ma’ Transport Malta dwar dan. Jien stess, matul din is-sena li ilni fil-Parlament, tkellimt xi sitt darbiet dwar din il-kwestjoni u ħadd ma jisma’. Skużawni qed nitkellem b’emozzjoni, imma nħoss li hija inġusta fuqna l-persuni b’diżabilità li rridu nagħmlu użu mis-servizz tat-trasport pubbliku - għaliex ħafna drabi ma jkollniex triq oħra biex nivvjaġġaw - u dejjem nispiċċaw insibu l-istess problema ma’ wiċċna. Il-features li suppost qegħdin hemmhekk bil-liġi għalina l-persuni b’diżabilità biex inkunu nistgħu nivvjaġġaw b’kumdità huma bi dritt, imma ħafna drabi ma jkunux jaħdmu. Għalhekk qed nitlobkom minn qalbi, biex jekk jogħġobkom, taħdmu fuq din il-kwestjoni u taraw li dawn il-features ikunu qed jaħdmu u aċċessibbli. 

IS-SUR JOSEPH BUGEJA: Ħalli nibda mill-aħħar mistoqsija. Aħna bħala regolatur tas-servizz pubbliku jkollna laqgħat regolari u nassigurak li qed nieħu nota. Qed nisma’ dan l-ilment l-ewwel darba u tajjeb li qed tqajmu. 

ONOR. KEVIN CUTAJAR: Għamilt diversi mistoqsijiet parlamentari dwar dan. 

IĊ-CHAIRPERSON: Skużani se ninterrompik. Konna organizzajna seminar fejn stedinna lil Transport Malta u lil Malta Transport biex jedukaw dwar il-mod kif wieħed jista’ jaċċessa t-trasport pubbliku, anke permezz tal-mobile. Kienet laqgħa li saret fil-Ministeru għal Għawdex. Ma nafx jekk kontx preżenti għal din il-laqgħa, Onor. Cutajar, imma kien hemm il-preżenza ta’ ħafna għaqdiet.

ONOR. KEVIN CUTAJAR: Naf biha, Sinjura President.

IĊ-CHAIRPERSON: Kienet laqgħa conducive ħafna u naf li minn dik il-laqgħa kienu ħarġu ħafna punti li ġew attwati. Ovvjament wieħed irid jara li jkun hemm follow-up. 

ONOR. KEVIN CUTAJAR: Sinjura President, jien nuża s-servizz tat-trasport pubbliku kważi kuljum. Qed ngħid ma’ xiex niltaqa’ jien personalment.

IĊ-CHAIRPERSON: La għandna n-nies ta’ Transport Malta preżenti, naħseb għandna nieħdu din l-opportunità biex inti tagħmel elenku tan-nuqqasijiet ħalli nkunu nistgħu ngħadduhom u bħalma għamilna f’affarijiet oħrajn, inkunu nistgħu nġibu l-feedback dwar dan. Wara kollox, l-operatur għandu l-obbligi tiegħu. 

ONOR. KEVIN CUTAJAR: Bil-mistoqsijiet parlamentari li għamilt ma wasalt imkien. Il-Ministru Ian Borg ma tantx tana widen, jiddispjaċini ngħid.

IĊ-CHAIRPERSON: Nassigurak li meta kont responsabbli mis-settur tad-diżabilità, dejjem sibt koperazzjoni sħiħa, però ovvjament dejjem jibqa’ xi jsir. L-Onor. Said ukoll kien responsabbli mis-settur. Tagħmel kemm tagħmel f’dan is-settur, qatt mhu biżżejjed. 

IS-SUR JOSEPH BUGEJA: Nassigura lill-Onor. Cutajar li kull mistoqsija parlamentari li ssir nagħtuha l-attenzjoni dovuta, imma issa la qed nisma’ dan l-ilment, jien personalment għada filgħodu se nindirizza din il-kwestjoni qabel l-ewwel laqgħa li għandna, għaliex hija xi ħaġa importantissima. 

ONOR. CHRIS SAID: Il-features diġà qegħdin hemm.

IĊ-CHAIRPERSON: Il-features qegħdin hemm u jistgħu jiġu aċċessati anke permezz tal-mobile. Għalhekk hemm il-ħtieġa u l-importanza tal-edukazzjoni. Il-Foundation for Information Technology Accessibility (FITA) daħlet ukoll f’din il-kwestjoni, għaliex ovvjament il-FITA għandha aċċess ukoll.

IS-SUR KEVIN FARRUGIA: Naħseb li din il-kwestjoni qatt ma tressqet. Aħna jkollna diskussjonijiet regolari f’fora differenti mal-Commission for the Rights of Persons with Disability (CRPD). 

ONOR. KEVIN CUTAJAR: Il-problema hija li s-CRPD trid tlaħħaq mal-esiġenzi kollha tad-diżibilitajiet kollha u mhux biss fejn jidħol trasport, imma across the board, għal kull esiġenza. Nifhem li forsi wara tant ilmenti, tibda taqta’ qalbek. Għax kemm se ddum tagħmel l-istess talbiet? Jien involut fl-NGOs u ma nafx kemm-il darba ltqajna mal-operatur u ma’ Transport Malta, nagħmlu s-suġġerimenti u ma jiġri xejn. Fil-fatt jekk dak li jkun ma jkunx persistenti, jirraġuna li m’hemmx x’tagħmel u jaqta’ qalbu. Ħafna drabi hekk jiġri.

IĊ-CHAIRPERSON: Pereżempju kien hemm taħditiet li għamilna biex l-utenti tad-disability card jibbenefikaw minn servizz ta’ trasport pubbliku bla ħlas. Qabel din ma kenitx hekk, imma llum kull persuna li għandha l-card tibbenefika minn trasport mingħajr ħlas. 

ONOR. KEVIN CUTAJAR: Sinjura President, jien mhux qed nitkellem dwar dak. Jien qed nirreferi għall-features tal-aċċessibilità. 

IĊ-CHAIRPERSON: Qed insemmi din bħala eżempju, għaliex matul is-snin qamu dawn it-tip ta’ diskussjonijiet u b’daqsxejn bonsens, wieħed jista’ jindirizzahom. L-Onor. Cutajar jista’ jagħmlilna lista b’dawn il-punti u jibgħathielna ħalli nkunu nistgħu naġixxu.

IS-SUR JOSEPH BUGEJA: Bil-qalb kollha. Smajt dan l-ilment u għada filgħodu stess se nieħu l-passi neċessarji.

Fir-rigward tat-tieni kumment li semmejt dwar il-ħmieġ, aktar qabel konna qegħdin nirreferu għall-edukazzjoni u l-infurzar. Bħala Transport Malta kontinwament ninvestu flus biex nipprovaw nedukaw lin-nies. Qatt m’aħna se naqtgħu qalbna. Kulħadd huwa responsabbli ta’ għemilu u naħseb li kulħadd jaf li hu ħażin jekk tarmi skart fil-baħar. L-infurzar irid jiġi msaħħaħ u fejn naqbdu dawn l-affarijiet, nassigurak li se nkunu ħarxa biżżejjed, għaliex l-imbarazz m’għandux jintrema fil-baħar. Bħala ċittadin, jien jinteressani li x-xtut tagħna jinżammu nodfa. 

ONOR. KEVIN CUTAJAR: Hawn irrid nistaqsi: Ikun hemm infurzar jew multi f’dan il-każ? Forsi għaliex ma waslitx għandi, imma jien qatt ma smajt dwar x’azzjoni tittieħed jekk, pereżempju, xi ħadd jarmi ħmieġ tan-nies.

IĊ-CHAIRPERSON: Kellna każ f’Imġarr ix-Xini jekk niftakar sew. 

ONOR. KEVIN CUTAJAR: Ġieli jinqabdu nies iħammġu u jeħlu multi? 

IS-SUR JOSEPH BUGEJA: Nassigurak li għalkemm bħala Malta Transport mhux qegħdin hemm biex nippenalizzaw in-nies, il-multi jeżistu u napplikawhom ma’ min ma jimxix mar-regoli. Ovvjament kulħadd jifhem li ma jistax ikollok infurzar ma’ kull dgħajsa, imma dak li huwa possibbli qed nagħmluh. Fil-fatt, qegħdin insaħħu l-infurzar, għaliex nemmnu li rridu nkunu aktar preżenti. 

Dwar l-open top buses, xejn ma jżommna milli nirrevedu r-rotot fejn hemm alternattivi, kif issuġġerejt inti, ovvjament mingħajr ma nitilfu l-valur ta’ dawk li huma attrazzjonijiet turistiċi. Però ħadt nota tat-tliet punti li semmejt u nassigurak li se nsegwuhom. 

IĊ-CHAIRPERSON: Kif hawn kulħadd preżenti, għandna lis-Sur Joe Muscat, is-CEO tal-Gozo Tourism Association (GTA) li naf li jrid iqajjem xi punti. Sur Muscat, qed tismagħna?

IS-SUR JOE MUSCAT (CEO, Gozo Tourism Association): Iva, Sinjura President, qed nismagħkom.

IĊ-CHAIRPERSON: Mela għandek il-kelma qabel ma ngħaddu għad-diskussjoni per se. Infakkrek li hawn rappreżentanti ta’ Transport Malta li lesti jisimgħuk, jieħdu nota u jaġixxu.

IS-SUR JOE MUSCAT: L-ewwel nett, nixtieq nirringrazzja lilek, Sinjura President, u lill-Membri ta’ dan il-Kumitat tal-intervent li għamlu rigward il-wage supplement għas-settur tad-diving. Nirringrazzja wkoll lil Dr Gavin Gulia, Chairman tal-MTA u lill-Malta Enterprise, li għenu wkoll biex is-settur tad-diving li bħalissa qiegħed ibati minħabba l-pandemija jiggwadanja mill-wage supplement ta’ €800. 

Nixtieq nirringrazzja wkoll lis-Sur Kevin Farrugia minn Transport Malta, għaliex bħala GTA, dan l-aħħar kellna skambjament magħhom rigward il-commercial vehicles f’Għawdex fin-nuqqas ta’ xogħol matul il-perjodu tal-pandemija. Ovvjament bħala assoċjazzjoni, inħarsu lejn l-aspett turistiku u forsi minn lenti daqsxejn aktar kritika, għandna ftit mistoqsijiet li nixtiequ nagħmlu u punti li nixtiequ nqajmu. 

L-ewwel nett insemmi l-istat tal-jetty fl-Imġarr Għawdex fejn is-soltu jidħlu t-tender boats tal-cruise liners. Wieħed jinnota li dan il-jetty mhuwiex preżentabbli minħabba li huwa mtajjar, imkisser u b’ħadid li qiegħed jisponta ’l barra. Għalhekk huwa importanti li jiġi rranġat.

Hemm ħaġa oħra li nixtiequ nqajmu għall-attenzjoni ta’ Transport Malta, anke jekk nafu li m’hemm xejn fil-liġi li jżomm milli jsir dan, però qed ikollna ilmenti kontinwi f’dan ir-rigward. Qed nirreferi għal operaturi tat-trasport li għandhom il-garaxx f’Malta li qegħdin jiġu joperaw f’Għawdex f’perjodi li huma peak fl-istaġun Għawdxi, fosthom fil-karnival. Dan qed iwassal għall-konsegwenza li l-operaturi Għawdxin isibu diffikultà u kompetizzjoni li f’għajnejhom, hija inġusta. 

Problema oħra hija dwar il-parkeġġ f’Għawdex. Aħna li niffrekwentaw Għawdex qegħdin naraw li kullimkien qed jitfaċċaw parking slots għal loading and unloading. Kull post kummerċjali li għandna f’Għawdex sar bit-tul tal-faċċata tiegħu kollha loading and unloading bay, sija jekk għandu faċċata ta’ għaxar piedi, kif ukoll jekk għandu faċċata ta’ 30 pied. Dan qed iwassal għal nuqqas ta’ parkeġġ adegwat f’postijiet bħall-belt kapitali r-Rabat, Marsalforn, ix-Xlendi, kif ukoll id-Dwejra li huma l-iktar postijiet frekwentati mit-turisti u fejn il-parkeġġ huwa ristrett ħafna. 

Problema oħra ta’ parkeġġ hija fl-Imġarr, Għawdex. Kif nafu, fl-Imġarr l-ispazju hu limitat, però ma naħsbux li huwa ġust illi għal madwar 200,000 turist li jżur Għawdex fis-sena nħallu biss żewġ slots for loading and unloading għall-coaches fin-naħa tat-terminal. Naħsbu li hemm bżonn li l-ewwel nett, dawn iż-żewġ slots ma jkunux okkupati b’mod permanenti matul il-ġurnata kollha minn vetturi li mhumiex qegħdin iġorru lit-turisti u nemmnu li rridu noħolqu aktar spazju għal dan it-tip ta’ trasport għat-turisti b’mod li jkun hemm fejn jinħattu u jitgħabbew il-bagalji. L-ispazju diġà huwa limitat u għalkemm slots hemm ħafna, żewġ slots għat-turisti huma ftit. 

Nixtieq insemmi wkoll il-kwestjoni li qamet f’Jannar li għadda meta operatur ħa t-tender għas-servizz tax-sheduled ferry bejn iċ-Ċirkewwa u Kemmuna. Għall-bidu kien hemm diżgwid minħabba l-fatt li l-operatur kien qisu qed jingħata r-right of first refusal jew il-priority boarding u l-priority landing fin-North keys ta’ Malta kif ukoll f’Kemmuna għad-detriment tal-operaturi Għawdxin li jużaw il-mollijiet taċ-Ċirkewwa u l-moll ta’ Kemmuna. Ma nixtiqux li din is-sitwazzjoni tiġi ripetuta fil-Port tal-Imġarr. Jekk se jinħoloq scheduled service bejn Għawdex u Kemmuna, li bħala GTA naqblu miegħu, irridu naraw illi nħallu l-ispazju għall-operaturi Għawdxin biex joperaw ukoll u mhux isibu diffikultà a skapitu ta’ min se jingħata t-tender għas-servizz tax-scheduled service bejn Għawdex u Kemmuna. 

Suġġeriment li nixtiequ nagħmlu u li ilna ħafna nitkellmu fuqu huwa dwar il-possibbiltà li Transport Malta tpoġġi bagi fil-Bajja ta’ Imġarr ix-Xini biex nevitaw li jkun hemm tfigħ u tkarkir tal-ankri fil-qiegħ ta’ din il-bajja. Dan huwa l-uniku post fejn ibejjet is-seahorse. Dan l-intervent ta’ tkarkir tal-ankri tal-pleasure boats żgur li qed joħloq problema lill-marine life. 

Nixtieq nagħmel ukoll talba uffiċjali lil Transport Malta dwar il-kontribuzzjoni tal-MTA. Kif il-kontribuzzjoni tal-MTA għall-operaturi Maltin u Għawdxin kollha ġiet waived għal din is-sena, nixtiequ naraw li MTA contribution li hemm fil-liċenzja ta’ dawk li joperaw it-trasport tiġi waived ukoll. Car hire u garages li jħallsu l-liċenzja ta’ Transport Malta jħallsu wkoll l-MTA contribution. Bħala GTA, nixtiequ li dik ukoll tiġi waived. 

Ħaġa li nsejt insemmi rigward il-problema tal-parkeġġ hija dwar il-parkeġġ tal-Gozo Channel li ma naħsbux li qed ikun utilizzat bl-aħjar mod. Hemm bżonn li nsibu soluzzjonijiet aħjar. 

Punt ieħor li nixtieq inqajjem huwa rigward l-air link bejn Malta u Għawdex, sija bil-helicopter kif ukoll permezz ta’ mezz ieħor ta’ fixed-wing operation. Ilna niddiskutu din il-problema 60 sena. Naf li hemm madwar tliet metri ta’ rapporti għand Transport Malta u s-Civil Aviation Directorate, però naħseb li wasal iż-żmien illi din is-sitwazzjoni tiġi żblukkata u niddeċiedu jekk irridux nagħmluha jew le. Jekk verament irridu nkomplu ntejbu l-konnettività, irridu naraw li ndaħħlu dan it-tip ta’ servizz li issa huwa overdue. 

Punt ieħor li nixtieq insemmi huwa dwar l-għeluq ta’ toroq u arterji prinċipali f’Għawdex, b’mod speċjali fis-sajf. Kif diġà ssemma, dan qed iwassal biex noħolqu konġestjoni ta’ traffiku. Ħafna drabi, qed jingħataw permessi ta’ għeluq ta’ toroq fil-viċinanzi, bir-riżultat li noħolqu sitwazzjonijiet diffiċli. Bħalissa dawn is-sitwazzjonijiet m’aħniex qed nesperjenzawhom, għaliex sfortunatament għandna nuqqas ta’ turisti. 

Min-naħa tiegħi, fejn jirrigwarda Transport Malta, dak kien kollox. Mill-ġdid nirringrazzjakom tal-koperazzjoni tagħkom u nispera li dawn l-ilmenti li ressaqt jiġu indirizzati. 

IĊ-CHAIRPERSON: Nitlob lir-rappreżentati ta’ Transport Malta biex, jekk jogħġobhom, jagħtu r-reazzjoni tagħhom.

IS-SUR JOSEPH BUGEJA: Se nipprova nirrispondi kemm jista’ jkun dwar il-punti kollha li tqajmu. Fejn jidħlu t-toroq, diġà semmejt li qegħdin naħdmu biex nameljoraw is-sitwazzjoni. Dwar l-air link, ir-rwol ta’ Transport Malta huwa fir-rigward tas-Civil Aviation Directorate. Transport Malta ma toperax is-servizz tal-ajru. Il-parti tagħna hija ċ-ċertifikazzjoni fejn jidħol is-Civil Aviation Directorate. Fir-rigward tal-MTA contribution, I stand to be corrected, imma safejn naf jien, din diġà ġiet indirizzata u ttieħdet azzjoni. 

IS-SUR JOE MUSCAT: Jiġifieri l-operaturi tat-trasport se jirċievu komunikat dwar dan.

IS-SUR GAVIN GULIA: Dik hija miżura tal-Baġit. Il-Gvern ħass li bħala MTA ma niġbrux il-liċenzja u min iħallas il-kontribuzzjoni jingħata rifużjoni.

IS-SUR JOSEPH BUGEJA: Diġà qegħdin naħdmu fuq mekkaniżmu f’dan ir-rigward.

IS-SUR GAVIN GULIA: Dak kien il-ħsieb tal-MTA. Kif jaf is-Sur Muscat, kont kellimtu privatament dwar dan, però mbagħad ġiet bħala miżura tal-Baġit.

IS-SUR JOSEPH BUGEJA: Dik l-issue qed nindirizzawha. Ħadt nota dwar il-bagi f’Imġarr ix-Xini, li hija xi ħaġa li rridu niddiskutu. Naħseb li huwa importanti li nispjega u niċċara  l-parti dwar l-irmiġġ tax-scheduled service, fejn kien hemm diffikultajiet. Għamilna numru ta’ laqgħat dwar Kemmuna, il-Marfa u ċ-Ċirkewwa. Fir-rigward tal-Marfa u ċ-Ċirkewwa diġà nstabet soluzzjoni billi se jkun hemm parti żgħira li se tkun allokata għall-operatur tax-scheduled service, għaliex inkella ma nonorawx il-kuntratt, filwaqt li l-ispazju l-ieħor se jkun allokat għal operaturi oħrajn. Se jkun hemm port notice li tikkonferma dan li qed ngħid. 

Fejn jidħol Blue Lagoon, hemm żewġ aspetti; aspett minnhom huwa a long-term solution. Aspett ieħor huwa li qed naħdmu fuq titjib tal-moll b’mod li kulħadd ikun komdu jaħdem b’mod liberu u jkun jista’ jagħmel il-business tiegħu. Sadanittant ħerġin b’soluzzjonijiet biex kemm ix-scheduled ferry service kif ukoll l-operaturi l-oħrajn kollha jkollhom l-ispazju neċessarju biex joperaw u ħadd ma jfixkel lil ħadd. Qegħdin naħdmu fuq din l-issue u fil-viċin se nkunu nistgħu nindirizzawha. Ħadt nota wkoll tal-problema tal-parkeġġ tal-Gozo Channel biex naraw nistgħux nameljoraw. 

L-issue li semmejt dwar is-servizz tal-karozzi li jitilgħu minn Malta meta jkun hemm okkażjonijiet partikolari, hemmhekk hemm leġiżlazzjoni ċara. Hemm ċerti ċirkostanzi li mhux bilfors għandna legal portal dwarhom biex wieħed jgħid li qed issir xi ħaġa illegali. Dak huwa suġġett daqsxejn delikat. Nafu li kien hemm l-ilmenti, imma mhux dejjem tista’ tagħmel dak li tixtieq.

ONOR. KEVIN CUTAJAR: Jekk nista’ nagħmel punt dwar dan, ladarba filliġi hemm dispożizzjoni ċara dwar il-white taxis li jaħdmu Għawdex u li jaħdmu Malta, għaliex din ma tistax tiġi estiża wkoll għal forom oħrajn ta’ trasport?

IS-SUR JOSEPH BUGEJA: Nikkonferma dak li qed tgħid inti, Onor. Cutajar, li l-liġi hija ċara fir-rigward tal-white taxis u din trid tiġi rispettata. Però l-liġi ma tipprovdix għal setturi oħra. ’Il quddiem wieħed jista’ jindirizza din il-kwestjoni, imma sal-lum m’hemmx liġi li tindirizza dik il-parti. Nifhmu li l-iżvilupp ġdid ta’ taxi service ma kienx previst fil-liġi u għadu mhux inkluż. Dik hija xi ħaġa li wieħed għad irid jindirizza. Naħseb li dawn kienu l-aspetti kollha li ssemmew. Nispera li ma nsejt xejn.

IĊ-CHAIRPERSON: Sur Muscat, forsi tista’ tiċċekkja l-lista. 

IS-SUR JOE MUSCAT: Kont qed nirreferi għall-parkeġġ fit-terminal tal-Imġarr u mhux tal-Gozo Channel.

IS-SUR JOSEPH BUGEJA: Ħadt nota ta’ dan il-punt u ħa naraw x’nistgħu nagħmlu. Min-naħa tagħna, dejjem disposti li nisimgħu u fejn nistgħu nameljoraw, dak huwa d-dmir tagħna, wara li ovvjament nitkellmu mal-esperti tagħna.

IĊ-CHAIRPERSON: Kien hemm xi punti oħrajn li tqajmu, imma ovvjament napprezza li tridu tiddiskutuhom internament. Jekk ma jimpurtax, tajjeb li jkun hemm follow up ta’ din il-laqgħa. Ħa niġbru t-traskrizzjoni u nagħmlu bħalma jsir fl-iskola, nimmarkaw bil-highlighter ħalli nassiguraw li kull punt li tqajjem jiġi indirizzat. 

ONOR. CHRIS SAID: Iċ-Chairperson hija esiġenti u tibqa’ tiġri warajkom, jiġifieri dak li nkunu ddeċidejna jew tkellimna dwaru jrid isir. 

IS-SUR JOSEPH BUGEJA: Onor. Said, għandna esperjenza tagħha. 

IĊ-CHAIRPERSON: Ħdimt ħafna mas-Sinjuri preżenti u ma’ ħafna nies oħrajn. Xi kultant, jekk ma tagħmilx hekk, ma tasalx, speċjalment fil-kontest ta’ Għawdex. 

IS-SUR JOSEPH BUGEJA: Dan huwa lingwaġġ ġust. 

ONOR. CHRIS SAID: Dan huwa s-sabiħ ta’ dawn il-Kumitati. Pereżempju, fl-aħħar laqgħa, konna tkellimna ma’ Dr Gavin Gulia u mas-Sur Joe Muscat fuq l-issue tad-dive centres u qam il-punt dwar il-fatt li l-ħaddiema kienu qed jingħataw għajnuna ta’ €600 u mhux €800 meta d-dive centres jiddependu fuq it-turiżmu u għadhom magħluqin. Riżultat ta’ dik id-diskussjoni, ittieħdet azzjoni u ġie r-riżultat. Dak huwa s-sodisfazzjon li nieħdu aħna l-Membri Parlamentari fil-ħidma li nagħmlu f’dan il-Kumitat. 

IĊ-CHAIRPERSON: F’kull laqgħa jekk ikun hemm sensiela ta’ suġġerimenti dwar azzjonijiet li jridu jittieħdu, aħna rridu nipprovaw naraw li għall-inqas azzjoni waħda trid tittieħed żgur. S’issa rrid ngħid li kellna disa’ laqgħat u f’kull laqgħa dejjem indirizzajna punt li ħadna riżultati dwaru, jiġifieri f’temp ta’ perjodu qasir, diġà ttieħdu disa’ azzjonijiet konkreti. Illum tqajmu diversi punti, jiġifieri mingħandkom qed nistennew aktar. 

Sur Muscat, tista’ tagħmel il-preżentazzjoni tiegħek, però jekk jogħġbok, fil-qosor ħafna. Għandek ħames minuti. 

IS-SUR JOE MUSCAT: L-ewwel nett, nixtieq ngħidilkom li kelli nagħmel update ta’ din il-preżentazzjoni llum waranofsinhar għar-raġuni li ħarġu aktar figuri riċenti mill-NSO. Għalhekk dak li se taraw fil-printout għall-2018, ġie updated bil-figuri għall-2019. 

IĊ-CHAIRPERSON: Sur Muscat, tajjeb li tibagħtilna l-aħħar printout li għandek. 

IS-SUR JOE MUSCAT: Iva, se nibgħathielkom aktar tard. 

Tajjeb inħarsu lejn is-sitwazzjoni tat-turiżmu f’Għawdex wara l-COVID-19. Diġà għamilna aċċenn li 50% tal-GDP ta’ Għawdex ġej mit-turiżmu. L-effett tal-COVID-19 fuq it-turiżmu f’Għawdex kien bla preċedent u se nbatu above average fin-nuqqasijiet li se jkollna, aktar u aktar fix-xhur ta’ bejn Ottubru 2020 u Marzu 2021. Qegħdin nistmaw li se jkun hemm nuqqas ta’ bejn 60% u 70%. Dan se jirriżulta f’nuqqas ta’ impjiegi u anke telf ta’ xi businesses jekk il-finanzjament ta’ mitigazzjoni li qed jagħti l-Gvern - u allaħares ma kienx qed jingħata dan il-finanzjament - ma jitkompliex jew jiġi re-introduced fejn ġie mneħħi, speċjalment għal dan il-perjodu ta’ bejn Ottubru 2020 u Marzu 2021. Għalina s-sajf 2020 huwa kkanċellat, anke jekk fl-1 ta’ Lulju nfetaħ l-ispazju tal-ajru u bdejna nerġgħu naraw turisti barranin deħlin lura lejn Malta. Però żgur li din is-sena mhux se nilħqu l-livelli li konna mdorrijin bihom fis-snin passati. 

Meta nkunu qegħdin nitkellmu dwar it-turiżmu f’Għawdex, kulħadd joħroġ mill-ewwel jgħidilna li għal din id-darba, għandna l-vantaġġ tas-suq domestiku. Jista’ jkun li dan se jtaffi l-loss li se jkollna mit-turisti barranin, però żgur li mhux se jservi ta’ replacement. F’dan is-sens, se ndaħħal l-istatistika biex nifhmu aħjar fuq xiex qegħdin nitkellmu. 

Hawnhekk għandi statistika li qed turi l-expenditure tat-turist barrani fil-gżira Għawdxija matul dawn l-aħħar erba’ snin u kif intefqet. L-expenditure hija maqsuma bejn package, jiġfieri l-pakkett sħiħ li jinkludi l-air jew sea expenditure, accommodation expenditure u other expenditure bħal infiq f’ristoranti u affarijiet oħra. Il-kolonna t’isfel hija t-total expenditure per capita li t-turist ħalla warajh. Irridu naraw ukoll il-fluctuation li kien hemm, minn €151 miljun għal €161 miljun, €170 miljun u s-sena l-oħra nżilna għal kważi €150 miljun. Jista’ jkun hemm diversi raġunijiet għal dan, però waħda mill-affarijiet li tispikka hija - hawn se nwaħħal ftit fl-operaturi - li rajna li kien hemm żieda fil-package expenditure kif ukoll fl-accommodation expenditure. Jista’ jkun li minħabba l-fatt li konna għaddejjin b’numri tajbin, għollejna ftit rasna u żidna l-prezzijiet. Din tista’ tkun waħda mir-raġunijiet li fl-2019, ma konniex daqshekk favoriti mat-turisti barranin. Hawn qegħdin naraw kemm iħalli flus fil-gżira Għawdxija t-turist barrani. 

Kif għedt, l-aħħar statistika għall-2019 ħarġet dalgħodu mill-NSO. Fl-ewwel kaxxa għandna l-figuri tal-Maltin li ġew Għawdex u fejn qagħdu. L-ewwel nett, fil-linja t’isfel għandna t-total sħiħ, jiġfieri 218,000 fl-2016, 236,000 fl-2017, 227,000 fl-2018 u 215,000 fl-2019. Fl-ewwel linja nsibu fejn qagħdu, jiġfieri collective ifisser lukandi, other rented ifisser catering, u non-rented ifisser dawk li joqogħdu fl-appartament jew farmhouse privata tagħhom, jew inkella dawk li għaddewha lill-ħbieb tagħhom. 

Isfel qegħdin qegħdin naraw l-average expenditure li kull Malti li ġie Għawdex ħalla fil-gżira tagħna li, bejn wieħed u ieħor, baqa’ l-istess ħlief is-sena l-oħra li niżel għal €166 għal kull persuna. It-tabella l-oħra qed turina l-expenditure totali li l-Malti qed iħalli fostna. Isfel għandna total ta’ €36 miljun, €40 miljun, €38 miljun u kważi €36 miljun. Fl-2019, għalkemm konna qegħdin inħossu li qegħdin jiġu n-nies f’Għawdex, rajna li kien hemm tnaqqis f’dan is-seettur. Għadni niftakar li f’waħda mil-laqgħat li għamilna f’April 2019 fil-boardroom, sfortuantament fl-assenza tal-Ministru Justyne Caruana imma mal-uffiċjali tagħha, konna għedna li qegħdin inħossu li jista’ jkun li l-2019 se tkun sena diffiċli fir-rigward ta’ turist li ġej minn barra, imma rriżulta li kellna nuqqas ukoll fis-suq domestiku. 

Naraw ukoll l-infiq tas-suq domestiku li jonfoq fuq il-vapur, li bejn wieħed u ieħor qed ikun dejjem l-istess, fl-akkomodazzjoni u f’other expenditure. Il-figura ta’ flus li ħallew il-Maltin f’Għawdex is-sena l-oħra hija ta’ €35 miljun. Issa jekk jirnexxilna nirdoppjaw dik il-figura u niġu għal €70 miljun, żgur li mhux se tikkumpensa l-€149 miljun li ħalla t-turist barrani fostna. Qed ninkludi dawn iż-żewġ slides biex nispjega aħjar dan il-fatt u anke biex nitkellmu b’mod reali dwar x’qed iħalli fostna t-turist barrani u t-turist Malti. 

DR GAVIN GULIA: Sur Muscat, għandek l-istatistika ta’ kemm żdiedu t-turisti fl-2019 paragunat mal-2018? 

IS-SUR JOE MUSCAT: Le, ma żdidux imma naqsu. 

DR GAVIN GULIA: Naqsu? Mela f’Malta kien hemm żieda. 

IS-SUR JOE MUSCAT: F’Għawdex fl-2018 kellna 204,000 turist u fl-2019 kellna 180,000. 

DR GAVIN GULIA: Hawnhekk qed titkellem fuq turiżmu pur jew qed iddaħħal il-Maltin ukoll? 

IS-SUR JOE MUSCAT: Le, turiżmu pur. 

DR GAVIN GULIA: Hemm xi raġuni partikolari għalfejn kien hemm dak in-nuqqas? 

IS-SUR JOE MUSCAT: Kif aċċennajt diġà, jista’ jkun li l-prezzijiet tal-lukandi li refgħu ftit rashom. Jekk immur fuq is-slide l-oħra u naraw l-accommodation expenditure, insibu li pereżempju fl-2016 minn €298 tlajna għal €305 u anke fir-rigward tal-package, minn €724 tela’ għal €764, jiġfieri bdejna nerfgħu ftit rasna. 

DR GAVIN GULIA: Din hija lezzjoni dwar kemm hu importanti li wieħed iżomm rati raġonevoli. 

IS-SUR JOE MUSCAT: Dik hija importanti, però forsi matul iż-żmien mill-MTA naqsu dawk il-persuni li jiffokaw b’mod speċjali fuq il-prodott Għawdxi. Hemm bżonn li jkun hemm aktar enfasi u insistenza mal-operaturi, anke fil-fieri, fuq Għawdex. 

DR GAVIN GULIA: Qed tirreferi għall-marketing tagħna? 

IS-SUR JOE MUSCAT: Il-marketing huwa importanti ħafna. 

DR GAVIN GULIA: Nistgħu nitkellmu dwar dan anke fil-bord tal-MTA.

IS-SUR JOE MUSCAT: Iva, dawn huma figuri importanti fis-sens li meta jonqsu n-numri u min-naħa l-oħra s-supply tiżdied, kif nafu li qiegħed isir, ifisser li b’mod individwali, l-operaturi qegħdin iħossu n-nuqqas. 

DR GAVIN GULIA: Il-paradoss huwa li fl-2019 it-turisti żdiedu minn 2.6 milljun għal 2.75 miljun, imma jidher li dik iż-żieda mhijiex qed tiġi riflessa f’Għawdex. 

IS-SUR JOE MUSCAT: Hekk hu, iż-żieda mhijiex qed tiġi riflessa f’Għawdex. 

IĊ-CHAIRPERSON: Sur Muscat, se jkolli ninterrompik. Naf li din hija diskussjoni interessanti ħafna, però sar il-ħin. Forsi naġġornaw għal seduta oħra. 

IS-SUR JOE MUSCAT: Li nista’ nżid hu li tajjeb li niddiskutu speċifikament il-performance tat-turiżmu f’Għawdex f’dawn l-aħħar erba’ snin u naraw anke l-profil u l-effett tal-low cost carriers, fost ħafna aktar data interessanti. 

Jien se ngħaddi lill-Kumitat din il-preżentazzjoni li tajt: 

Powerpoint presentation intitolata “Gozo’s Tourism: Restart and Recovery”. 

Nirringrazzja lill-NSO għal din l-istatistika u nissuġġerixxi li f’waħda mil-laqgħat li jmiss, jiġi mistieden rappreżentant tal-NSO. 

IĊ-CHAIRPERSN: Punt ieħor li qam huwa dwar statistika riċenti li ħarġet fuq l-Għawdxin u dawk li mhumiex Għawdxin li jgħixu f’Għawdex. Naħseb li dak huwa punt interessanti ħafna li għandu jiġi diskuss. 

IS-SUR JOE MUSCAT: Hemm ħafna x’wieħed jgħarbel fuq is-sitwazzjoni f’Għawdex, mhux biss relatata mat-turiżmu, imma minn tant aspetti oħrajn. 

IĊ-CHAIRPERSON: Naqblu perfettament. 

IS-SUR JOE MUSCAT: Nissuġġerixxi li jkollna diskussjoni speċifika fuq il-figuri relatati mat-turiżmu. 

IĊ-CHAIRPERSON: Naqblu. Mela naġġornaw għal seduta oħra. Fil-frattemp l-appuntament li jmiss huwa għal nhar it-Tnejn, 13 ta’ Lulju 2020, għal-laqgħa fil-Kurja tal-Isqof f’Għawdex biex niltaqgħu mal-Isqof Nominat Mons. Anton Teuma. Nirringrazzjakom u naġġornaw għal data li tiġi kkomunikata aktar ’il quddiem. 

